
འབྲུག་གི་རྐྱེན་ངན་འཛིན་སྐྱོང་བཅའ་

ཁྲིམས་༢༠༡༣ ཅན་མ།



མཆོད་བརྗོད།

ཙན་དན་ནགས་ཀྱིས་གཏམས་པའི་ཞིང་ཕྱོགས་འདིར།།
རྒྱལ་ཀུན་འདུས་པའི་གུ་རུ་ཨོ་རྒྱན་རྗེ།།
དངོས་དང་སྤྲུལ་པའི་གར་གྱིས་བྱིན་བརླབས་མཛད།།
གཏན་བདེའི་ལམ་འདྲེན་མཆོག་ལ་གུས་ཕྱག་འཚལ།།

སླར་ཡང་མཐུ་ཆེན་དཔལ་ལྡན་འབྲུག་པ་མཆོག།
རྒྱལ་ཁམས་ཆོས་ལ་འགོད་པའི་དཔའ་གདེང་གིས།།
འབྲུག་པའི་བསྟན་པ་སྤེལ་ལ་ཆེར་བརྩོན་པ།།
གཡུལ་ལས་རྣམ་པར་རྒྱལ་བའི་ཞབས་ལ་འདུད།།

ལྷ་དང་བླ་མའི་ལུང་གིས་བསྟན་བཞིན་དུ།།
འཕགས་མཆོག་མི་ཡི་གཟུགས་སུ་ཡང་ཡང་སྤྲུལ།།
བྱམས་དང་སྙིང་རྗེས་འབངས་རྣམས་སྐྱོང་མཛད་པ།།
མངའ་བདག་རིམ་བྱོན་རྣམས་ལ་ཆེད་དུ་བསྟོད།།

ཁྱད་པར་འབངས་འཁོར་བསོད་ནམས་ལས་གྲུབ་པའི།།
ཆོས་རྒྱལ་འཇིགས་མེད་གེ་སར་རྣམ་རྒྱལ་ཞབས།།
ཉིན་མཚན་གཡེལ་མེད་རྒྱལ་ཁམས་བདེ་ལ་བརྩོན།།
ཕན་སླད་རྐྱེན་ངན་འཛིན་སྐྱོང་བཅའ་ཁྲིམས་བརྩམས།།

འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡

ངོ་སྤྲོད།

དེ་ཡང་ རྒྱལ་ཡོངས་དགའ་སྐྱིད་དཔལ་འཛོམས་ཀྱི་དམིགས་དོན་ལྟར་དུ་ འབྲུག་རྒྱལ་གཞུང་གི་
ཐུགས་དགོངས་བཞིན་ རྒྱལ་ཁབ་ཡོངས་རྫོགས་ ཡང་ན་ དེའི་ཆ་ཤས་གང་རུང་ཅིག་ལུ་ རྐྱེན་ངན་
ལས་བརྟེན་པའི་ཉེན་ཁ་གིས་ ཉེན་ཚུབས་ ཡང་ན་ གནོད་ཉེན་བྱུང་མི་ཚུ་ མར་ཕབ་འབད་ནི་དང་ 
འཛིན་སྐྱོང་འཐབ་ཐོག་ལས་མི་སེར་གྱི་ཚེ་སྲོག་དང་རྒྱུ་དངོས་ཚུ་ སྲུང་སྐྱོབ་འབད་ནི་དང་ མི་མང་གི་
གཞིས་གནས་དང་ཞབས་ཏོག་ཚུ་ ཉེན་སྲུང་དང་སྲུང་སྐྱོབ་ ངེས་བདེན་ཡོདཔ་བཟོ་ནི་གི་དགོས་མཁོ་
ལུ།

དེ་ཡང་ ཆ་ཚང་བའི་ཐབས་ཤེས་བསྒྲིག་ནི་དང་རྐྱེན་ངན་འཛིན་སྐྱོང་འཐབ་ནི་གི་དོན་ལུ་ ལས་འཛིན་
ཚུ་དང་ སྒེར་སྡེ་ཚུ་གྲལ་གཏོགས་ཀྱི་ཐོག།

དེ་ཡང་ ལམ་ལུགས་དང་ལྡན་པའི་ རྐྱེན་ངན་གྱི་ཉེན་ཁ་ འཛིན་སྐྱོང་འཐབ་ལམ་ཅིག་བཟོ་དགོས་
པའི་ དགོས་མཁོ་འབྱུངམ་ལས་བརྟེན།

འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་ ༢༠༡༣ ཅན་མ་འདི་ རང་ལུགས་གནམ་ལོ་ཆུ་མོ་སྦྲུལ་
ལོ་ཟླ་དང་པའི་ཚེས་ ༡༧ ལུའམ་ སྤྱི་ལོ་ ༢༠༡༣ ཟླ་ ༢ པའི་ཚེས་༢༧ ལུ་ འབྲུག་རྒྱལ་བརྒྱུད་
རྒྱལ་ཁབ་ཀྱི་སྤྱི་ཚོགས་དང་པའི་ ཚོགས་ཐེངས་ ༡༠ པའི་ནང་ གཤམ་གསལ་ལྟར་ཆ་འཇོག་མཛད་
གྲུབ།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢

ལེའུ་ ༡ པ།

སྔོན་བརྗོད།

མཚན་གནས་ འགོ་འཛུགས་ཟླ་ཚེས་ ཁྱབ་ཚད། 
1. བཅའ་ཁྲིམས་འདི། 

(ཀ) འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་ ༢༠༡༣ ཅན་མ་ཟེར་བརྗོད་དགོ།  

(ཁ) རང་ལུགས་གནམ་ལོ་ཆུ་མོ་སྦྲུལ་ལོ་ ཟླ ༢ པའི་ཚེས ༧ ལུའམ་ སྤྱི་ལོ་༢༠༡༣ ཟླ 
༣ པའི་ཚེས ༡༨ ལས་འགོ་བཟུང་སྟེ་ བསྟར་སྤྱོད་འབད་དགོ། 

(ག) འབྲུག་རྒྱལ་ཁབ་ཀྱི་ས་ཁྱོན་ཡོངས་ལུ་ཁྱབ་དགོ།

ཆ་མེད། 
2. བཅའ་ཁྲིམས་འདི་གིས་ རྒྱལ་ཡོངས་རྐྱེན་ངན་ཉེན་ཁ་འཛིན་སྐྱོང་གཞི་བཀོད་༢༠༠༦ ཅན་མ་

དང་ བཅའ་ཁྲིམས་འདི་དང་ མ་མཐུན་པའི་ བཀོད་ཁྱབ་ ཁྱབ་བསྒྲགས་ཚུ་དང་བཅས་ 
ཁྲིམས་ལུགས་གང་རུང་ཅིག་གི་དགོངས་དོན་ཚུ་ཆ་མེད་གཏངམ་ཨིན།  

བཅའ་ཁྲིམས་སྦྱོར་འཇུག་གི་ཚད་འཛིན། 
3. བཅའ་ཁྲིམས་འདི་ དངུལ་འབྲེལ་གྱི་བརྟན་གཞི་ ཡང་ན་ འབྲུག་གི་སྐྱིན་འགྲུལ་ལུ་ ཉེན་

ཚུབས་ འབྱུང་ཉེན་ཡོད་པའི་གནས་སྟངས་འཐོན་པ་ ཡང་ན་ ཕྱིའི་བཙན་གནོན་ ཡང་ན་ 
གོ་མཚོན་ཅན་གྱི་ངོ་རྒོལ་ དྲག་ཐོག་དབང་བཙོང་ ཡང་ན་ ཞི་བའི་འཛིང་འཁྲུག་གི་བྱ་སྤྱོད་
འཇིགས་བསྐུལ་གྱིས་ འབྲུག་ ཡང་ན་ དེའི་ཆ་ཤས་གང་རུང་ཅིག་གི་རང་བཙན་ བདེ་སྲུང་ 
དེ་ལས་ ས་ཁོངས་གཅིག་སྒྲིལ་གྱི་ཚབས་རྡོལ་ཉེན་ཚུབས་ལུ་ སྦྱོར་འཇུག་འཐབ་ནི་མེད། ་

བཅའ་ཁྲིམས་གཞན་དང་འབྲེལ་བ། 
4. བཅའ་ཁྲིམས་འདི་གི་དོན་ཚན་ཚུ་གིས་ འབྲུག་གི་རྒྱལ་ཡོངས་ཚབས་རྡོལ་བཅའ་ཁྲིམས་

བཟུམ་གྱི་ བཅའ་ཁྲིམས་གཞན་གྱི་འོག་ ཚབས་རྡོལ་ཅིག་གི་གསལ་བསྒྲགས་འབད་མི་
ལས་སྔོན་འགོག་མི་འབད།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣

5. རྐྱེན་ངན་ཉེན་ཚུབས་དང་ལྡན་པའི་གནས་སྟངས་ ཡང་ན་ རྐྱེན་ངན་སྐབས་ཀྱི་དབང་ཚད་
ཚུ་ འབྲུག་གི་རྒྱལ་ཡོངས་ཚབས་རྡོལ་བཅའ་ཁྲིམས་བཟུམ་གྱི་ བཅའ་ཁྲིམས་གཞན་གྱི་
ཁྱབ་དབང་ནང་གསལ་ལྟར་ མི་ངོམ་ཅིག་གིས་འཆང་ཡོད་པའི་དབང་ཚད་ཚུ་གི་ ཁ་སྐོང་
ལུ་ཨིནམ་དང་ ཚད་འཛིན་མི་འབད།

དགོས་དོན། 
6. བཅའ་ཁྲིམས་འདི་གི་དགོས་དོན་འདི་ཡང་:   

(ཀ) རྐྱེན་ངན་འཛིན་སྐྱོང་གི་གཙུག་སྡེ་དང་འབྲེལ་བའི་ ལྕོགས་གྲུབ་གཞི་བཙུགས་
དང་ རྩ་བརྟན་བཟོ་ནི། 

(ཁ) རྐྱེན་ངན་གྱི་ཉེན་ཁ་མར་ཕབ་འདི་ མཉམ་སྡེབ་འབད་ནི། 
(ག) འབྲེལ་མཐུན་དང་ མཉམ་འབྲེལ་ལྡན་པའི་ རྐྱེན་ངན་འཛིན་སྐྱོང་འདི་ མི་སྡེ་

གིས་གྲལ་གཏོགས་འབད་ནི་ལུ་ དམིགས་ཏེ། དེ་ལས་
(ང) དེའི་ཞར་འབྱུང་གི་གནད་དོན་ཚུ། 

ལེའུ་ ༢ པ།

རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན།

རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གཞི་བཙུགས།
7. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་ འབྲུག་ལུ་རྐྱེན་ངན་འཛིན་སྐྱོང་ཐད་ 

གྲོས་ཐག་བཅད་མི་གི་ འདུས་ཚོགས་མཐོ་ཤོས་ཨིན།    

རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་བཀོད་སྒྲིགས།
8. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་ནང་ཚུད་དགོཔ་ཡང་:     

(ཀ) གོ་གནས་རྗེས་འབྲེལ་ལས་བརྟེན་པའི་ཁྲི་འཛིན་སྦེ་ བློན་ཆེན།
(ཁ) གོ་གནས་རྗེས་འབྲེལ་ལས་བརྟེན་པའི་ ཁྲི་འཛིན་འོག་མ་སྦེ་ ནང་སྲིད་དང་  
 སྲོལ་འཛིན་ལྷན་ཁག་གི་བློན་པོ། 
(ག) དངུལ་རྩིས་བློན་པོ། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༤

(ང) ལྷན་ཁག་ཆ་མཉམ་གྱི་དྲུང་ཆེན་ཚུ། 
(ཅ)   རྒྱལ་པོའི་གཟིམ་དཔོན། 
(ཆ)   རྒྱལ་ཡོངས་མཐའ་འཁོར་གནས་སྟངས་ལྷན་ཚོགས་ཀྱི་འགོ་འཛིན། 
(ཇ) རྒྱལ་ཡོངས་དགའ་སྐྱིད་དཔལ་འཛོམས་ལྷན་ཚོགས་ཀྱི་དྲུང་ཆེན། 
(ཉ)   འབྲུག་ཚོང་དང་བཟོ་གྲྭའི་ཚོགས་སྡེ་གི་སྲིད་འཛིན།
(ཏ)   མཐུས་མི་དྲུང་ཆེན་སྦེ་ རྐྱེན་ངན་འཛིན་སྐྱོང་ལས་ཁུངས་ཀྱི་འགོ་འཛིན། དེ་

ལས་
(ཐ) བཅའ་ཁྲིམས་འདི་གི་མངའ་འོག་བཟོ་བའི་ བཅའ་ཡིག་དང་འཁྲིལ་ བསྐོ་

བཞག་འབད་བའི་ དེ་ལུགས་ཀྱི་འཐུས་མི་ གཞན།

9. རྒྱལ་ཡོངས་ཚོགས་འདུའི་གནས་ཡུན་ཚང་བ་ ཡང་ན་ རྩ་གྲོལ་སོང་བའི་དུས་སྐབས་ རྒྱལ་
ཡོངས་ཚོགས་འདུ་བསྐྱར་འཛུགས་མ་འབད་ཚུན་གྱི་རིང་ གནས་སྐབས་གཞུང་གི་གྲོས་
དཔོན་སྤྱི་ཁྱབ་ཀྱིས་ དབང་འཛིན་འདི་གི་ཁྲི་འཛིན་གྱི་འགན་ཁུར་ལེན་དགོ།      

10. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་བཀོད་སྒྲིགས་འདི་ ངེས་པར་དུ་འཐུས་མི་
འབད་དགོཔ་ཚུ་རྩིས་ཏེ་ འཐུས་མི་༢༠ ལས་ལྷག་ནི་མེད།      

རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་བྱ་སྒོ།
11. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་:      

(ཀ) རྐྱེན་ངན་འཛིན་སྐྱོང་གི་ ཐབས་ལམ་སྲིད་བྱུས་ཀྱི་གནང་བ་བྱིན་ནི།
(ཁ) རྒྱལ་ཡོངས་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་

གི་གནང་བ་འབྱིན་ནི།  
(ག) གནོད་ཉེན་ཅན་གྱི་ས་ཁོངས་དང་ ཉེན་ཅན་ཀྱི་ས་ཁྲ་གི་ གནང་བ་འབྱིན་ནི།   
(ང) གཞི་བཀོད་ཅན་དང་ གཞི་བཀོད་མེདཔ་ཚུ་གི་ཐབས་ལམ་ལུ་ གནང་བ་བྱིན་

དགོཔ་དང་ དེའི་ལག་ལེན་དངོས་འཐབ་ལུ་བཀོད་ཁྱབ་འབད་ནི།   
(ཅ)  དངོས་ཐོག་བརྟག་ཞིབ་ཀྱི་ལག་ཆས་དང་ འདི་ལས་ལྷག་པའི་ལག་ཆས་

ཚུ་  དོན་སྨིན་ཅན་གྱི་རྐྱེན་ངན་འཛིན་སྐྱོང་གི་དོན་ལུ་ རྒྱལ་ཡོངས་གནས་
ཚད་ སྒྲིགས་གཞི་དང་གནས་ཚད་ཅན་གྱི་ལག་ལེན་ འཐབ་ནིའི་བྱ་སྒོའི་རིམ་



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༥

པ་ལུ་ གནང་བ་བྱིན་ནི།
(ཆ) བསྐྱར་གསོ་དང་ ལོག་བཟོ་བསྐྲུན་འབད་ནི་གི་དགོས་དོན་ལུ་ མ་དངུལ་བགོ་

བཀྲམ་གྱི་གྲོས་འདེབས་འབད་ནི།    
(ཇ) ལས་སྡེ་ཁག་ཚུ་གིས་ རང་སོའི་གོང་འཕེལ་གྱི་འཆར་གཞི་ སྲིད་བྱུས་ ལས་

རིམ་ དེ་ལས་ལས་འགུལ་ཚུ་ནང་ རྐྱེན་ངན་གྱི་ཉེན་ཁ་མར་ཕབ་འདི་ མཉམ་
སྡེབ་འབད་དགོ་པའི་ བཀོད་ཁྱབ་འབད་ནི།      

(ཉ) རྒྱལ་ཡོངས་རྐྱེན་ངན་འཛིན་སྐྱོང་འཆར་དངུལ་ནང་ལས་ ཐོན་ཁུངས་ཚུ་བགོ་
བཀྲམ་འབད་ནི། དེ་ལས་     

(ཏ) ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་ཅིག་ གཞི་བཙུགས་ཡོདཔ་ངེས་
བདེན་བཟོ་ནི།  

12. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ བཅའ་ཁྲིམས་འདི་གི་དོན་ཚན་ ༡༡ 
པའི་ནང་ཚུད་ཡོད་པའི་ སྤྱིར་བཏང་གི་དགོངས་དོན་ལུ་ འགལ་ཟླ་མེད་པར་ འབད་ཆོགཔ་
ཡང་:       
(ཀ) སྒེར་གྱི་ལས་སྡེ་རྩིས་ཏེ་ ལས་སྡེ་གང་རུང་ཅིག་ལུ་ རྐྱེན་ངན་འཛིན་སྐྱོང་འབད་

ནི་ལུ་ བཀོད་ཁྱབ་འབད་ནི།       
(ཁ) རྐྱེན་ངན་འཛིན་སྐྱོང་གི་གཞི་དོན་ཐོག་ ཞིབ་འཚོལ་ ལེགས་བཅོས་ དེ་ལས་

སྦྱོང་བརྡར་ གཞི་བཙུགས་འབད་ནི་/འགན་དབང་སྤྲོད་ནི།        
(ག) བཅའ་ཁྲིམས་འདི་ དོན་སྨིན་ཅན་འབད་ ལག་ལེན་འཐབ་ནི་དོན་ལུ་ སྒེར་

གྱི་ལས་སྡེ་རྩིས་ཏེ་ རྐྱེན་ངན་འཛིན་སྐྱོང་ལས་ཁུངས་ རྫོང་ཁག་རྐྱེན་ངན་འཛིན་
སྐྱོང་ཚོགས་ཆུང་ དེ་ལས་ ལས་སྡེ་ཚུ་ལུ་ དགོས་མཁོ་འབྱུང་ཚེ་ བཀོད་ཁྱབ་
འབད་ནི། ཡང་ན་        

(ང) བཅའ་ཁྲིམས་འདི་གི་ ནང་གསལ་ལྟར་ ཡང་ན་ ཁྱབ་དབང་ཡོད་པའི་ཁྲིམས་
ལུགས་གང་རུང་ཅིག་ནང་ ཆེད་དམིགས་བཀོད་པའི་ དེ་ལུགས་ཀྱི་བྱ་སྒོ་གཞན་
ཚུ་ ལག་ལེན་འཐབ་ནི།

13. གལ་སྲིད་ རྐྱེན་ངན་ཅིག་འབྱུང་སྐབས་ དབང་འཛིན་གྱིས་ ཤུལ་ལས་དངོས་བསྟར་གྱི་ཆ་
འཇོག་འབད་ནི་ལུ་གཞིར་བཞག་ཐོག་ རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདིའི་
ཁྲི་འཛིན་གྱིས་ དབང་འཛིན་འདིའི་བྱ་སྒོ་ཆ་མཉམ་ ཡང་ན་ གང་རུང་ཅིག་ ལག་ལེན་
འཐབ་ཆོག།        



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༦

རྒྱལ་སྤྱི་གྲོགས་རམ།
14. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ རྒྱལ་ཁབ་གཞན་གྱི་གཞུང་ 

ཁྲིམས་མཐུན་ཡོད་པའི་རྒྱལ་སྤྱི་ལས་སྡེ་ རྒྱལ་སྤྱི་གཞུང་མིན་ལས་ཚོགས་ ཚོང་འབྲེལ་ལས་
སྡེ་ ཡང་ན་ ཁས་བླངས་སྡེ་ཚན་ཚུ་དང་གཅིག་ཁར་ རྐྱེན་ངན་འཛིན་སྐྱོང་དང་ རྐྱེན་ངན་གྱི་
ཉེན་ཁ་མར་ཕབ་གྱི་གཞི་དོན་ཐོག་ མཐུན་འབྲེལ་བཟོ་དགོ།        

15. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ རྐྱེན་ངན་གྱི་ཉེན་ཁ་མར་ཕབ་དང་ 
རྐྱེན་ངན་འཛིན་སྐྱོང་གི་གཞི་དོན་ཐོག་ རྒྱལ་སྤྱི་མཐུན་འབྲེལ་གྱི་དོན་ལས་ ཐབས་ལམ་
ཅིག་བཀོད་བཞག་དགོ།        

16. རྐྱེན་ངན་འདི་ དོན་སྨིན་ཅན་གྱི་ འབྲེལ་སྤྱོད་འཐབ་ནི་ལུ་ རྒྱལ་ཡོངས་རྐྱེན་ངན་གདོང་
ལན་འབད་ནི་གི་ལྕོགས་གྲུབ་དང་ དགོས་མཁོའི་བརྟག་ཞིབ་ལུ་གཞིར་བཞག་ཐོག་ གཞུང་
གིས་རྒྱལ་སྤྱི་འགྲོ་བ་མིའི་གྲོགས་རམ་གྱི་ཞུ་བ་ཕུལ་ནི་ལུ་ རྒྱལ་ཡོངས་རྐྱེན་ངན་འཛིན་སྐྱོང་
དབང་འཛིན་གྱིས་ གྲོས་འདེབས་འབད་ཆོག།         

17. གཞུང་གིས་ བཅའ་ཁྲིམས་འདི་གི་ནང་གསལ་ལྟར་ འགན་ཁུར་ཚུ་ལག་ལེན་འཐབ་ནི་ལུ་ 
རྒྱལ་ཁབ་གཞན་གྱི་གཞུང་ ཁྲིམས་མཐུན་ཅན་གྱི་རྒྱལ་སྤྱི་ལས་ཚོགས་ རྒྱལ་སྤྱི་གཞུང་
མིན་ལས་ཚོགས་ ཚོང་འབྲེལ་ལས་སྡེ་ ཡང་ན་ ཁས་བླངས་སྡེ་ཚན་ཚུ་ལས་ གྲོགས་
རམ་ལེན་ཆོག། 

18. གཞུང་དང་ རྒྱལ་ཁབ་གཞན་གྱི་གཞུང་ ཡང་ན་ ཁྲིམས་མཐུན་ཅན་གྱི་རྒྱལ་སྤྱི་ལས་
ཚོགས་ཚུ་གི་བར་ན་ གན་ཡིག་བཀོད་ཡོད་མི་དང་འཁྲིལ་ རྒྱལ་ཡོངས་རྐྱེན་ངན་འཛིན་སྐྱོང་
གྱིས་ བཅའ་ཁྲིམས་འདི་གི་འོག་ལུ་བཟོ་ཡོད་པའི་ བཅའ་ཡིག་དང་སྒྲིགས་གཞི་ཚུ་དང་
འཁྲིལ་ སྟངས་འཛིན་འབད་ཆོགཔ་ཡང་:

(ཀ)  རྒྱལ་སྤྱི་རྐྱེན་ངན་གདོང་ལན་ རྒུད་གསོ་དང་བསྐྱར་རྙེད་གྲོགས་རམ་འདི་ འགོ་
བཙུགས་དང་ མཇུག་བསྡུ་ཐངས་ཀྱི་བྱ་སྒོའི་རིམ་པ།

(ཁ)  རྒྱལ་སྤྱི་རྐྱེན་ངན་གདོང་ལན་ རྒུད་གསོ་དང་བསྐྱར་རྙེད་གྲོགས་རམ་ ལེན་
ཐངས་ཀྱི་བྱ་སྒོའི་རིམ་པ། དེ་ལས་

(ག)  རྒྱལ་སྤྱི་རྐྱེན་ངན་གདོང་ལན་ རྒུད་གསོ་དང་བསྐྱར་རྙེད་ འགོ་འདྲེན་འཐབ་
ཐངས།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༧

ཞལ་འཛོམས་དང་བྱ་སྒོའི་རིམ་པ།
19. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་ ཟླ་ངོ་དྲུག་རེའི་བར་ན་ ཉུང་མཐའ་ཚར་

རེ་འཚོགས་དགོ། 

20. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་ཁྲི་འཛིན་གྱིས་ དམིགས་བསལ་གྱི་ཞལ་
འཛོམས་ཅིག་བཀུག་ཆོགཔ་ཡང་ གལ་སྲིད་: 

(ཀ) རྐྱེན་ངན་ཉེན་ཚུབས་ལྡན་པའི་གནས་སྟངས་ ཡང་ན་ རྐྱེན་ངན་ཅིག་ཡོད་སྐབས། 
(ཁ) དབང་འཛིན་གྱི་འཐུས་མི་ཚུའི་ ཡོངས་བསྡོམས་ཁ་གྲངས་ལས་ ཕྱེད་མང་ཅིག་

གིས་ ཡིག་ཐོག་གསལ་ཞུ་ཅིག་ཕུལ་ཚེ།     
(ག) ཁྲི་འཛིན་གྱིས་དགོས་མཁོ་བསྐྱེད་ཚེ།    

21. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གི་ ལས་སྒོ་འཐབ་ནི་ལུ་ འཚོགས་
གྲངས་འདི་ དབང་འཛིན་གྱི་འཐུས་མི་ཁ་གྲངས་ཡོངས་བསྡོམས་ལས་ ཕྱེད་མང་ཅིག་
ཡོདཔ་དགོ།  

22. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ འཐུས་མི་ཚུ་ འཕྲུལ་རིག་གང་རུང་
ཅིག་ ལག་ལེན་འཐབ་ཐོག་ འཐུས་མི་ཅིག་ ངེས་ཤེས་འདྲོངས་ཚུགསཔ་འབད་ ཞལ་
འཛོམས་ཀྱི་གྲོས་བསྡུར་ནང་ བཅའ་མར་གཏོགས་ཚུགས་པ་ཅིན་ བཅའ་མར་གཏོགས་ནི་
གི་གནང་བ་སྤྲོད་ཆོག།

23. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ རང་གི་ཞལ་འཛོམས་ཚུ་ བཅའ་
ཁྲིམས་འདིའི་འོག་ལུ་བཟོ་ཡོད་པའི་ བཅའ་ཡིག་དང་སྒྲིགས་གཞི་ཚུ་དང་འཁྲིལ་ཏེ་ འགོ་
འདྲེན་འཐབ་དགོ། 

ལེའུ་ ༣ པ།

རྫོང་ཁག་རྐྱེན་ངན་འཛིན་སྐྱོང་ཚོགས་ཆུང།

རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གཞི་བཙུགས།

24. རྫོང་ཁག་བདག་སྐྱོང་ག་ར་གིས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཅིག་ གཞི་
བཙུགས་འབད་དགོ།   



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༨

རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་བཀོད་སྒྲིགས།
25. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ནང་ཚུད་དགོཔ་ཡང་:   

(ཀ)  གོ་གནས་རྗེས་འབྲེལ་ལས་བརྟེན་པའི་ཁྲི་འཛིན་སྦེ་ རྫོང་བདག།
(ཁ)  འབྲུག་རྒྱལ་པོའི་ མི་སེར་གྱི་སྐྱིད་སྡུག་ཡིག་ཚང་ཡོད་ན་ འདི་ནང་ལས་ རྫོང་

ཁག་སྐྱིད་སྡུག་འགོ་དཔོན་ཅིག།
(ག)  རྫོང་ཁག་ཚོགས་འདུའི་ཁྲི་འཛིན། 
(ང)  རྒཔོ་ཆ་མཉམ། 
(ཅ)  ཁྲོམ་དཔོན་/ཁྲོམ་སྡེ་འཐུས་མི།
(ཆ) རྒྱལ་གཞུང་འབྲུག་གི་འགག་སྡེ་གི་ འགག་སྡེའི་ཆ་འོག་འགོ་བདག་ ཡང་ན་ 

འགན་འཛིན་འགོ་དཔོན།
(ཇ)  གཞུང་གྲྭ་ཚང་ ཡང་ན་ རབ་སྡེ་ཁག་གི་དྲུང་ཆེན། 
(ཉ) འཐུས་མི་དྲུང་ཆེན་སྦེ་ རྫོང་ཁག་རྐྱེན་ངན་འཛིན་སྐྱོང་འགོ་དཔོན། དེ་ལས་
(ཏ) བཅའ་ཁྲིམས་འདི་གི་ནང་གསལ་ལྟར་བཟོ་ཡོད་པའི་ བཅའ་ཡིག་དང་འཁྲིལ་

བསྐོ་བཞག་འབད་ བའི་དེ་ལུགས་ཀྱི་འཐུས་མི་གཞན།  
 

26. རྒཔ/ཁྲོམ་དཔོན་/ཁྲོམ་སྡེ་འཐུས་མི་གི་གནས་ཡུན་ཚང་བ་ ཡང་ན་དགོངས་ཞུ་འབད་བའི་
སྐབས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་ཁྲི་འཛིན་གྱིས་ རྒད་འོག་/ཁྲོམ་སྡེ་
ནང་གི་ འོས་མཚམས་ལྡན་པའི་འགོ་འཛིན་པ་འདི་ངོས་འཛིན་འབད་དགོཔ་དང་ ཁོ/མོ་
གིས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ནང་ གནས་སྐབས་དུས་ཚོད་འདི་བསྒང་ 
ངོ་ཚབ་འབད་དགོ།

27. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་བཀོད་སྒྲིགས་འདི་ ངེས་པར་དུ་འཐུས་མི་
འབད་དགོཔ་ཚུ་རྩིས་ཏེ་ འཐུས་ མི་ ༢༥ ལས་ལྷག་ནི་མེད།

28. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ བཅའ་ཁྲིམས་འདི་གི་ ནང་གསལ་ལྟར་
བཟོ་ཡོད་པའི་ བཅའ་ཡིག་དང་སྒྲིགས་གཞི་ཚུ་དང་འཁྲིལ་ འཐུས་མི་ནང་འཁོད་ལས་ ཁྲི་
འཛིན་འོག་མ་ཅིག་བཙག་འཐུ་འབད་དགོ།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༩

29. བཅའ་ཁྲིམས་འདི་གི་དོན་ཚན་༢༨ པའི་འོག་ བཙག་འཐུ་གྲུབ་པའི་ཁྲི་འཛིན་འོག་མའི་
གནས་ཡུན་འདི་ ལོ་ངོ་གསུམ་གྱི་རིང་ལུ་ཨིན།     

རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་བྱ་སྒོ།
30. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་བཀོད་ཁྱབ་དང་ བལྟ་སྐྱོང་མངའ་འོག་ 

རྫོང་ཁག་ནང་ རྐྱེན་ངན་འཛིན་སྐྱོང་ཆ་མཉམ་གྱི་འགོ་འདྲེན་འཐབ་ནི་ལུ་ མཉམ་འབྲེལ་
འབད་ནི་དང་ འཛིན་སྐྱོང་འཐབ་དགོ་པའི་ཁག་འགན་འདི་ རྫོང་ཁག་རྐྱེན་ངན་འཛིན་སྐྱོང་
ཚོགས་ཆུང་ལུ་ཕོག།      

31. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་:       

(ཀ) རྫོང་ཁག་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་འདི་ 
གྲ་སྒྲིག་འབད་ནི་ བསྐྱར་ཞིབ་འབད་ནི་ དུས་མཐུན་བཟོ་ནི་ དེ་ལས་ ལག་ལེན་
འཐབ་ནི།

(ཁ) རྫོང་ཁག་ནང་ སྡེ་ཚན་རེ་རེ་བཞིན་གྱིས་ཐབས་ལམ་སྟོན་པའི་ སྔོན་འགོག་ ཞི་
ཐབས་ གྲ་སྒྲིག་ གདོང་ལན་ དེ་ལས་ ལྕོགས་གྲུབ་གོང་འཕེལ་ཚུ་ ལྟ་རྟོག་དང་ 
བརྟག་ཞིབ་འབད་ནི།  

(ག) རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་ གཞི་བཙུགས་འབད་ནི་དང་ 
ལག་ལེན་འཐབ་བཏུབ་ ངེས་བདེན་བཟོ་ནི།  

(ང) གོང་འཕེལ་གྱི་འཆར་གཞི་ སྲིད་བྱུས་ ལས་རིམ་ དེ་ལས་ལས་འགུལ་ཚུ་ནང་ 
རྐྱེན་ངན་གྱི་ཉེན་ཁ་མར་ཕབ་འདི་ མཉམ་སྡེབ་འབད་དགོཔ་ངེས་བདེན་བཟོ་ནི།     

(ཅ) ཆ་འཇོགས་གྲུབ་པའི་ གནོད་ཉེན་ཅན་གྱི་ས་ཁོངས་དང་ ཉེན་ཅན་ཀྱི་ས་ཁྲ་ལུ་ 
གནས་ཡོདཔ་ངེས་བདེན་བཟོ་ནི།   

(ཆ) གཞི་བཀོད་ཅན་དང་ གཞི་བཀོད་མེདཔ་ཚུ་གི་ཐབས་ལམ་ཚུ་ བསྟར་སྤྱོད་འབད་
ཡོདཔ་ ངེས་བདེན་བཟོ་ནི།

(ཇ) རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་ རྐྱེན་ངན་འཛིན་སྐྱོང་ལས་ཁུངས་ 
དེ་ལས་འབྲེལ་ཡོད་ཆ་མཉམ་ལུ་ སྐབས་དོན་ ཡང་ན་ རྐྱེན་ངན་སྐོར་ དུས་ཐོག་
གི་བརྡ་དོན་བྱིན་ནི་ཡོདཔ་ ངེས་བདེན་བཟོ་ནི།

(ཉ) ས་ཁོངས་ནང་གི་སྐྱོན་ཞུགས་ཚུ་ འཇིགས་སྣང་ ཡང་ན་ ཕྱོགས་བཟུང་མེད་པར་ 
ཁྱད་རིག་ལྡན་པ་དང་ འཇོན་  དྲགས་ཀྱི་ཐོག་ལས་འབད་ནི་ལུ་ངེས་བརྟན་བཟོ་
ནི།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༠

(ཏ) སླར་སྦྱོར་དང་བསྐྱར་སྐྲུན་རྩིས་པའི་ རྐྱེན་ངན་གདོང་ལན་དང་ རྒུད་གསོའི་ལས་
སྦྱོར་ཚུའི་འབྲེལ་མཐུན་དང་  རྒྱབ་སྐྱོར་འབད་ནི།

(ཐ) རྐྱེན་ངན་འཛིན་སྐྱོང་ལས་ཁུངས་ལུ་ རྐྱེན་ངན་སྐབས་དོན་སྐོར་ ཁ་གསལ་སྙན་
ཞུ་དང་ དུས་མཐུན་ཁ་གསོ་ཚུ་ གནས་སྟངས་འདིའི་གཞི་དོན་དབྱེ་དཔྱད་མཇུག་
བསྡུ་བའི་ཤུལ་ལུ་ བྱིན་ནི་ཡོདཔ་ངེས་བདེན་བཟོ་ནི། 

(ད) གནོད་ཉེན་ ཉེན་ཁ་ ཉེན་ཅན་དང་ རྐྱེན་ངན་གྱི་སྔོན་འགོག་ ཞི་ཐབས་དང་ 
གདོང་ལན་ལུ་ མི་སྡེ་གིས་འབད་བའི་ཐབས་ལམ་ཚུ་གི་སྐོར་ རྐྱེན་ངན་འཛིན་སྐྱོང་
ལས་ཁུངས་ཀྱི་རྒྱབ་སྐྱོར་ཐོག་ ཤེས་ཡོན་ གོ་དོན་དར་ཁྱབ་ ལྕོགས་གྲུབ་གོང་
འཕེལ་ དེ་ལས་ མི་སྡེ་སྦྱོང་བརྡར་ཚུ་ ཡར་དྲག་གཏང་ནི།

(ན) དུས་རྒྱུན་གྱི་དཔེ་སྟོན་ལས་རིམ་འགོ་འདྲེན་འཐབ་ནི།
(པ) རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ ལག་ལེན་གྱི་

གྲུབ་འབྲས་ཚུ་ ཟླ་ངོ་བཞི་རེའི་བར་ནང་ ལན་ཐེངས་རེ་ རྒྱལ་ཡོངས་རྐྱེན་ངན་
འཛིན་སྐྱོང་དབང་འཛིན་ལུ་ སྙན་ཞུ་འབད་ནི།

(ཕ)  བཅའ་ཁྲིམས་འདི་ དོན་སྨིན་ཅན་སྦེ་ ལག་ལེན་འཐབ་ནིའི་དོན་ལུ་ དགོས་མཁོ་
ཡོད་ཚེ་ དེ་ལུགས་ཀྱི་གནད་དོན་སྐོར་ དྲུང་ཁག་ ཁྲོམ་སྡེ་ དེ་ལས་རྒེད་འོག་རྐྱེན་
ངན་འཛིན་སྐྱོང་ ཡན་ལག་ཚོགས་ཆུང་ཚུ་ཡོད་ཚེ་ བཀོད་ཁྱབ་འབད་ནི།

(བ)  བཅའ་ཁྲིམས་འདི་གི་ནང་གསལ་ལྟར་  ཡང་ན་ ཁྱབ་དབང་ཡོད་པའི་ཁྲིམས་
ལུགས་གང་རུང་ནང་ ཆེད་དམིགས་བཀོད་པ་ ཡང་ན་ རྒྱལ་ཡོངས་རྐྱེན་ངན་
འཛིན་སྐྱོང་དབང་འཛིན་གྱིས་ བཀོད་ཁྱབ་འབད་དེ་ཡོད་པའི་དེ་ལུགས་ཀྱི་བྱ་སྒོ་
གཞན་ ལག་ལེན་འཐབ་ནི།

32. གལ་སྲིད་ རྐྱེན་ངན་ཅིག་འབྱུང་སྐབས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ 
ཤུལ་ལས་དངོས་བསྟར་གྱི་ཆ་འཇོག་འབད་མི་ལུ་གཞིར་བཞག་ཐོག་ ཚོགས་ཆུང་ཁྲི་འཛིན་
གྱིས་ ཚོགས་ཆུང་གི་བྱ་སྒོ་ཆ་མཉམ་ ཡང་ན་ གང་རུང་ཅིག་ ལག་ལེན་འཐབ་ཆོག།

33. རྗོང་ཁག་རྐྱེན་ངན་འཛིན་སྐྱོང་ཚོགས་ཆུང་དེ་ ལོ་རེ་ནང་ཉུང་ཤོས་ཚར་གཉིས་རེ་ཚོགས་དགོ།

34. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ རང་གི་ཞལ་འཛོམས་འགོ་འདྲེན་འཐབ་
ཐངས་སྐོར་ བཅའ་ཡིག་དང་སྒྲིགས་གཞི་ཚུ་བཟོ་ཆོག།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༡

རྐྱེན་ངན་འཛིན་སྐྱོང་ཡན་ལག་ཚོགས་ཆུང་།
35. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ བཅའ་ཁྲིམས་འདི་གི་ནང་གསལ་ལྟར་ 

གལ་སྲིད་ ངོས་ལེན་གྱི་དགོས་མཁོ་འབྱུང་ཚེ་ དྲུང་ཁག་ ཁྲོམ་སྡེ་ ཡང་ན་ རྒེད་འོག་གི་
གནས་ཚད་ལུ་ ཡན་ལག་ཚོགས་ཆུང་ཅིག་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་ 
བྱ་སྒོ་འཐབ་ནིའི་གྲོགས་རམ་ལུ་ གཞི་བཙུགས་འབད་ཆོག།  

36. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ བཅའ་ཁྲིམས་འདི་གི་དོན་ཚན་༣༥ པའི་
ནང་གསལ་ལྟར་ གཞི་བཙུགས་ཡོད་པའི་ཡན་ལག་ཚོགས་ཆུང་ཅིག་གིས་ བཀོད་སྒྲིགས་
དང་བྱ་སྒོ་འཐབ་ཐངས་ གཏན་འཁེལ་བཟོ་ནི་ལུ་ བཅའ་ཁྲིམས་འདི་གི་ནང་གསལ་ལྟར་ 
བཅའ་ཡིག་དང་སྒྲིགས་གཞི་ཚུ་བཟོ་ཆོག།

ཁྲི་འཛིན་གྱི་བྱ་སྒོ།
37. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་གྱིས་ རྫོང་ཁག་རྐྱེན་ངན་འཛིན་སྐྱོང་

ཚོགས་ཆུང་གི་བྱ་སྒོ་ཚུ་ ཚོགས་ཆུང་གིས་འགན་སྤྲོད་འབད་བའི་ དེ་ལུགས་བྱ་སྒོ་ཚུ་ལུ་ 
བསྟར་སྤྱོད་དང་ གྲུབ་ཐབས་འབད་དགོ།   

38. བཅའ་ཁྲིམས་འདི་གི་དོན་ཚན་༣༧ པའི་ནང་ཚུད་ཡོད་པའི་ སྤྱིར་བཏང་གི་དགོངས་དོན་
ལས་མ་འགལ་བར་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་གྱིས་:       

(ཀ) རྫོང་ཁག་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ཚུ་ དོན་
སྨིན་ཅན་ཡོད་མེད་ལུ་ དུས་རྒྱུན་བསྐྱར་ཞིབ་དང་ དབྱེ་དཔྱད་ཚུ་འབད་ནི།  

(ཁ) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ གྲོས་ཐག་ཆོད་མི་དང་ སྲིད་བྱུས་
བརྩམས་མི་ཚུ་ ངེས་བདེན་ འབད་ལག་ལེན་འཐབ་ཚུགསཔ་བཟོ་ནི།    

(ག) རྐྱེན་ངན་གྱི་ཉེན་ཁ་མར་ཕབ་དང་ རྐྱེན་ངན་འཛིན་སྐྱོང་གི་ལས་དོན་ཚུ་ རྐྱེན་ངན་
འཛིན་སྐྱོང་ཐབས་ལམ་སྲིད་བྱུས་གཞི་བཀོད་དང་ འབྲེལ་ཆགས་ཡོདཔ་ངེས་བདེན་
བཟོ་ནི།    

(ང) རྐྱེན་ངན་འཛིན་སྐྱོང་ལས་ཁུངས་ལུ་ རྐྱེན་ངན་ ཡང་ན་ རྐྱེན་ངན་འབྱུང་ཉེ་བའི་
གནས་སྟངས་སྐོར་གྱི་བརྡ་དོན་འདི་ དུས་ཐོག་འབྱིན་ནི།     

(ཅ)  རྐྱེན་ངན་སྐབས་དོན་སྐོར་ ཁ་གསལ་སྙན་ཞུ་དང་ དུས་མཐུན་ཁ་གསོ་ཚུ་ གནས་
སྟངས་འདིའི་གཞི་དོན་དབྱེ་དཔྱད་མཇུག་བསྡུ་བའི་ཤུལ་ལུ་ རྐྱེན་ངན་འཛིན་སྐྱོང་



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༢

ལས་ཁུངས་ལུ་འབྱིན་ནི།    
(ཆ) རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ བཀོད་ཁྱབ་འབད་ཡོད་མི་དང་

འཁྲིལ་ གདོང་ལན་དང་ རྒུད་གསོ་འགོ་འདྲེན་གྱི་འཛིན་སྐྱོང་འཐབ་ནི།  དེ་ལས་     
(ཇ) རྐྱེན་ངན་གྱིས་གནོད་པའི་མི་སྡེ་ཚུ་ལུ་ ཞབས་ཏོག་དང་ཐོན་ཁུངས་ཚུ་ འབྱིན་ནི་

ཚུའི་མཉམ་འབྲེལ་འཐབ་ནི།       

རྒཔོ་དང་ཁྲོམ་དཔོན་/ཁྲོམ་སྡེ་འཐུས་མི་གི་བྱ་སྒོ།
39. རྒཔོ་དང་ཁྲོམ་དཔོན་/ཁྲོམ་སྡེ་འཐུས་མི་གིས:

(ཀ) རྫོང་ཁག་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ གྲ་
སྒྲིག་འབད་ནི་ལུ་ གྲོགས་རམ་འབད་ནི།         

(ཁ) རྒེད་འོག་དང་ ཁྲོམ་སྡེའི་འཆར་གཞི་ སྲིད་བྱུས་ ལས་རིམ་ དེ་ལས་ལས་
འགུལ་ཚུ་ནང་ རྐྱེན་ངན་ཉེན་ཁ་མར་ཕབ་འདི་ མཉམ་སྡེབ་འབད་དགོཔ་ ངེས་
བདེན་བཟོ་ནི།       

(ག) སྡེ་ཚན་རེ་རེ་བཞིན་གྱིས་ཐབས་ལམ་སྟོན་པའི་ གོ་དོན་དར་ཁྱབ་ སྔོན་འགོག་ 
ཞི་ཐབས་ གྲ་སྒྲིག་ གདོང་ལན་ དེ་ལས་ ལྕོགས་གྲུབ་གོང་འཕེལ་ཚུའི་སྐོར་ 
རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་ སྙན་ཞུ་འབད་ནི།    

(ང) རྫོང་ཁག་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ དེ་
ལས་ གལ་སྲིད་ རྒེད་འོག་དང་ ཁྲོམ་སྡེའི་རྐྱེན་ངན་འཛིན་སྐྱོང་དང་ འབྱུང་
ངེས་པའི་ཐབས་ལམ་འཆར་གཞི་ཡོད་ཚེ་ འདིའི་ལག་ལེན་གྱི་གྲུབ་འབྲས་ཚུ་ ཟླ་
ངོ་བཞི་རེའི་བར་ན་ ལན་ཐེངས་རེ་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་ 
སྙན་ཞུ་འབད་ནི།  

(ཅ) མི་སྡེ་ནང་ཡོད་པའི་གནོད་ཉེན་སྣ་ཚོགས་ ཉེན་ཁ་ དེ་ལས་ ཉེན་ཅན་ཚུ་གི་སྐོར་ 
ཤེས་ཡོན་སྤེལ་ནི་དང་ གོ་དོན་དར་ཁྱབ་ འབད་ནི།        

(ཆ) མི་སྡེའི་ལྕོགས་གྲུབ་གོང་འཕེལ་ལུ་ ཡར་དྲག་གཏང་དགོཔ་དང་ རྒྱབ་སྐྱོར་འབད་
ནི།          

(ཇ) དུས་རྒྱུན་དུ་ དཔེ་སྟོན་ལས་རིམ་འགོ་འདྲེན་འཐབ་ནི།       
(ཉ) རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་འདི་ དོན་སྨིན་ཅན་ཐོག་   



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༣

 ལག་ལེན་འཐབ་བཏུབ་ལུ་ ལྷན་ཐབས་འབད་ནི།     

(ཏ) གནོད་ཉེན་ཅན་གྱི་ས་ཁོངས་དང་ ཉེན་ཅན་ཀྱི་ས་ཁྲ་ལུ་ གནས་ཡོདཔ་ ངེས་

བདེན་བཟོ་ནི།      

(ཐ) གཞི་བཀོད་ཅན་དང་ གཞི་བཀོད་མེདཔ་ཚུ་གི་ཐབས་ལམ་ཚུ་ ལག་ལེན་

དངོས་འཐབ་ཡོདཔ་ ངེས་བདེན་བཟོ་ནི།  

(ད) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་དང་ འབྲེལ་ཡོད་ཆ་མཉམ་ལུ་ རྐྱེན་

ངན་སྐོར་ དུས་ཐོག་ལུ་ བརྡ་དོན་བྱིན་ཡོདཔ་ ངེས་བདེན་བཟོ་ནི།    

(ན) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་བཀོད་ཁྱབ་དང་ བལྟ་སྐྱོང་མངའ་

འོག་ རྐྱེན་ངན་འཛིན་སྐྱོང་གདོང་ལན་  རྒུད་གསོ་ དེ་ལས་བསྐྱར་རྙེད་འགོ་

འདྲེན་ཚུ་འཐབ་ནི།        

(པ) གདོང་ལན་དང་ རྒུད་གསོ་འགོ་འདྲེན་འཐབ་པའི་སྐབས་ མཁོ་ཆེ་བའི་ ས་

གནས་ཀྱི་ཐོན་ཁུངས་ཚུ་ ངོས་འཛིན་དང་ མཁོ་སྒྲུབ་འབད་ནི།  

40. རྒཔ/ཁྲོམ་དཔོན་/ཁྲོམ་སྡེ་འཐུས་མི་གི་གནས་ཡུན་ཚང་བ་ ཡང་ན་དགོངས་ཞུ་འབད་བའི་
སྐབས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གི་ཁྲི་འཛིན་གྱིས་ རྫོང་ཁག་རྐྱེན་ངན་
འཛིན་སྐྱོང་ཚོགས་ཆུང་ནང་ རྒེད་འོག/ཁྲོམ་སྡེ་གི་ངོ་ཚབ་འབད་ནི་དོན་ལུ་ འོས་འཚམས་
ལྡན་པའི་འགོ་འཛིན་པ་ངོས་འཛིན་འབད་ཡོད་མི་འདི་གིས་ རྒཔ/ཁྲོམ་དཔོན་/ཁྲོམ་སྡེ་
འཐུས་མི་གི་ལས་འགན་ཚུ་འབག་དགོ།  

རྐྱེན་ངན་ཉེན་ཚུབས་ལྡན་པའི་གནས་སྟངས་ ཡང་ན་ རྐྱེན་ངན་སྐབས་ཀྱི་དབང་ཚད།
41. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་གྱིས་ གདོང་ལན་དང་ རྒུད་གསོ་འགོ་

འདྲེན་གྱི་དོན་ལུ་ ཡིག་ཐོག་གི་བཀའ་རྒྱའི་ཐོག་ལས་ ཆོག་ནི་འདི་ཡང་:

(ཀ) ལས་སྡེ་ མི་སྡེ་ལས་ཚོགས་ སྒེར་སྡེ་ ཡང་ན་ མི་ངོ་གང་རུང་ལས་ དགོས་
མཁོ་ལྡན་པའི་ མི་སོྟབས་དང་ རྒྱུ་དངོས་ཐོན་ཁུངས་ཚུ་ མཁོ་འདོད་བཀོད་ནི། 
དེ་ལས་

(ཁ) གདོང་ལན་དང་ རྒུད་གསོ་འགོ་འདྲེན་འཐབ་ནིའི་དོན་ལུ་ དགོས་མཁོ་ལྡན་
པའི་ ཁྱིམ་དང་སྦྲགས་པའི་ས་ཁོངས་གང་རུང་ལེན་ནི།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༤

42. ལས་སྡེ་ མི་སྡེ་ལས་ཚོགས་ སྒེར་སྡེ་གང་རུང་ཅིག་ ཡང་ན་ མི་ངོ་ཅིག་གིས་ རྫོང་ཁག་
རྐྱེན་ངན་འཛིན་སྐྱོང་ཚོགས་ཆུང་ལུ་ བཅའ་ཁྲིམས་འདི་གི་ དོན་ཚན་ ༤༡ པའི་ ནང་
གསལ་ལྟར་གྱི་ མཁོ་འདོད་བཀོད་མི་ཚུ་ ཐོབ་ཐབས་ཡོདཔ་བཟོ་དགོ།

43. རྫོང་ཁག་རྐྱེན་ངན་ འཛིན་སྐྱོང་ཚོགས་ཆུང་ ཁྲི་འཛིན་གྱིས་ རྒྱུ་དངོས་ཅིག་གི་བདག་པོ་
ལུ་ བཀའ་རྒྱའི་ཐོག་ལུ་   རྒྱུ་དངོས་འདི་ ཚད་འཛིན་གྱི་འོག་བཙུག་དགོཔ་ ཡང་ན་  
མེདཔ་བཏང་དགོ་པའི་ བརྡ་བསྐུལ་འབད་ཆོག།

44. གལ་སྲིད་ ས་ཁོངས་ཅིག་ནང་ མི་ངོ་ཅིག་ལུ་ ཤི་རྐྱེན་ ཡང་ན་ རྨ་ སྐྱོན་འབྱུང་ངེས་པའི་
ཉེན་ཁ་བཀག་ཐབས་ལུ་ ས་ཁོངས་ནང་ འཛུལ་དགོཔ་གལ་ཆེ་བའི་ རྒྱུ་མཚན་ལྡན་པའི་ 
ངེས་ཤེས་འདྲོངས་ཚེ་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་      འཛིན་གྱིས་
ས་ཁོངས་འདི་ནང་ འཛུལ་སྤྱོད་འབད་ནི་ ཡང་ན་ མི་ངོམ་ཅིག་ལུ་ འཛུལ་སྤྱོད་ཀྱི་གནང་
བ་འབྱིན་ཆོག། 

45. བཅའ་ཁྲིམས་འདི་གི་ དོན་ཚན་༤༤ པའི་མངའ་འོག་ ཁྲི་འཛིན་ ཡང་ན་ མི་ངོ་ཅིག་
གིས་ ས་ཁོངས་ཅིག་ནང་འཛུལ་སྐབས་   རྒྱུ་མཚན་ལྡན་པའི་བཙན་ཤུགས་ཐོག་ལས་
དང་ བཀའ་འཕྲིན་མེད་པར་ ཡང་ན་ བདག་པོ་ ཡང་ན་ ས་ཁོངས་དེ་ནང་གནས་མི་དང་
གཅིག་ཁར་ གྲོས་མཐུན་མེད་པར་ ས་ཁོངས་ནང་ འཛུལ་སྤྱོད་འབད་ཆོག། ཨིན་རུང་ མི་
ངོམ་འདི་གིས་ གཤམ་འཁོད་ཚུ་འབད་ནི་ལུ་ རྒྱུ་མཚན་ལྡན་པའི་དཔའ་བཅམ་ཐོག་ལས་: 

(ཀ) བདག་པོ་ ཡང་ན་ ས་ཁོངས་ནང་གནས་མི་ལུ་ འཛུལ་སྤྱོད་ཀྱི་དགོས་དོན་
གྱི་སྐོར་ བརྡ་དོན་འབད་དགོ། དེ་ལས་

(ཁ) བདག་པོ་ ཡང་ན་ ས་ཁོངས་ནང་གནས་མི་དང་ གྲོས་མཐུན་མེད་པར་ ས་
ཁོངས་ནང་འཛུལ་སྤྱོད་འབད་ཆོགཔ་འདི་  བཅའ་ཁྲིམས་འདི་གི་མངའ་འོག་ 
གནང་བ་ཡོད་ལུགས་ཀྱི་སྐོར་བརྡ་དོན་འབད་དགོ།

46. བཅའ་ཁྲིམས་འདི་གི་ དོན་ཚན་༤༤ པའི་མངའ་འོག་ ཁྲི་འཛིན་ ཡང་ན་ མི་ངོམ་ཅིག་
གིས་ ས་ཁོངས་ཅིག་ནང་འཛུལ་སྐབས་འབད་ཆོགཔ་དེ་ཡང་:

(ཀ) ས་ཁོངས་ཀྱི་ ཆ་ཤས་གང་རུང་ནང་ འཚོལ་ཞིབ།
(ཁ) ས་ཁོངས་ནང་ཡོད་པའི་ འདེགས་ཆས་ ཡང་ན་ ཅ་ཆས་གཞན་ཚུ་ རྒྱུ་

མཚན་ལྡན་པའི་བཙན་ཤུགས་ཐོག་ ཁ་ཕྱེ་ནི།
(ག) ས་ཁོངས་ནང་ལས་ ཅ་ཆས་གང་རུང་ བཏོན་ནི།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༥

(ང)  དོན་ཚན་འདི་གི་འོག་ རྒྱུ་མཚན་ལྡན་པའི་ལཱ་འགན་སྒྲུབ་ནི་ལུ་ འཕྲུལ་ཆས་མི་ 
ཡང་ན་ མཁོ་ཆས་ཚུ་ ས་ཁོངས་འདི་ནང་བསྐྱལ་ནི། ཡང་ན་

(ཅ) གལ་སྲིད་ མི་ངོ་ཅིག་གི་ ཚེ་སྲོག་ ཡང་ན་ གཟུགས་ཁམས་འཕྲོད་བསྟེན་གྱི་
ཉེན་སྐྱོབ་ལུ་ བཀོད་ཁྱབ་ཀྱི་དགོས་མཁོ་ཡོད་ཚེ་ མི་ངོ་ཅིག་ལུ་ ས་ཁོངས་ལས་
འགྱོ་དགོཔ་ ཡང་ན་ ས་ཁོངས་ནང་ན་ འཛུལ་ནི་མེད་པའི་ བཀོད་ཁྱབ་བྱིན་ནི།

47. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་ ཡང་ན་ གནང་བ་སྤྲོད་ཡོད་པའི་མི་ངོམ་
ཅིག་གིས་ བཅའ་ཁྲིམས་འདི་དང་འཁྲིལ་ ལས་དོན་འཐབ་སྐབས་ མི་ངོམ་ཅིག་ལུ་ བརྡ་
དོན་འབད་ཆོགཔ་དེ་ཡང་:

(ཀ) མི་ངོ་ཅིག་གིས་ རྒྱུ་མཚན་ལྡན་པའི་གསལ་ཞུ་ཅིག་ཡོད་ན་མ་གཏོགས་ དེ་
མིན་ ཁྲི་འཛིན་གྱིས་ བྱིན་པའི་བཀོད་ཁྱབ་གང་རུང་ལུ་ དགག་ཆ་ ཡང་ན་ མ་
གནས་མི་འདི་ གནོད་འགེལ་ཨིན་མི་ལུ། དེ་ལས་

(ཁ) ཁྲི་འཛིན་གྱིས་ མི་ངོ་ཅིག་གི་ ཀུན་སྤྱོད་འདི་ དགག་ཆ་ཨིན་པའི་ ངོས་འཛིན་
འབད་བ།

48. དོན་ཚན་༤༡ པ་ལས་ ༤༧ ཚུན་གྱི་དགོངས་དོན་ཚུ་ དགོས་མཁོ་ལྡན་པའི་བསྒྱུར་བཅོས་
ཐོག་ འགོ་འདྲེན་མཉམ་འབྲེལ་པ་ ཁྲོམ་དཔོན་/ཁྲོམ་སྡེ་འཐུས་མི་ ཡང་ན་ རྒཔོ་ལུ་ སྦྱོར་
འཇུག་འབད་དགོ། 

ལེའུ་ ༤ པ།

ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་།

ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་གཞི་བཙུགས།
49. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ ལྷན་ཁག་ཕན་ཚུན་ལས་བྱེད་

ཚོགས་ཆུང་ཅིག་ གཞི་བཙུགས་འབད་དགོ།   

ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་གི་བཀོད་སྒྲིགས།
50. ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་འདི་ནང་ འབྲེལ་ཡོད་ལས་སྡེ་ཁག་ལས་ 

ཐབས་རིག་མཁས་མཆོག་ཚུ་ཚུད་དགོ། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༦

51. ལྷན་ཁག་ཕན་ཚུན་གྱི་ལས་བྱེད་ཚོགས་ཆུང་འདིའི་འཐུས་མི་ཁ་གྲངས་འདི་ རྒྱལ་ཡོངས་
རྐྱེན་ངན་འཛིན་སྐྱོང་དབང་འཛིན་གྱིས་ ཆེད་དམིགས་བཀོད་མི་ལྟར་དུ་འོང་དགོ། 

52. རྐྱེན་ངན་འཛིན་སྐྱོང་ལས་ཁུངས་ཀྱི་འགོ་འཛིན་/དྲུང་ཆེན་ཡིག་ཚང་གི་བཀོད་ཁྱབ་འགོ་
འཛིན་འདི་ གོ་གནས་རྗེས་འབྲེལ་ལས་བརྟེན་པའི་ལྷན་ཁག་ཕན་ཚུན་ལས་བྱེད་ཚོགས་
ཆུང་གི་ཁྲི་འཛིན་འབད་དགོ།  

53. ལྷན་ཁག་ཕན་ཚུན་ལས་བྱེད་ཚོགས་ཆུང་གིས་ བཅའ་ཁྲིམས་འདི་གི་ནང་གསལ་ལྟར་
བཟོ་ཡོད་པའི་ བཅའ་ཡིག་དང་སྒྲིགས་གཞི་ཚུ་དང་འཁྲིལ་ འཐུས་མི་ནང་འཁོད་ལས་ 
ཁྲི་འཛིན་འོག་མ་ཅིག་བཙག་འཐུ་འབད་དགོ། 

54. བཅའ་ཁྲིམས་འདི་གི་དོན་ཚན་༥༣ པའི་ནང་གསལ་ལྟར་ བཙག་འཐུ་གྲུབ་པའི་ཁྲི་འཛིན་
འོག་མའི་གནས་ཡུན་འདི་ ལོ་ངོ་གསུམ་གྱི་རིང་ལུ་ཨིན།  

55. ལྷན་ཁག་ཕན་ཚུན་ལས་བྱེད་ཚོགས་ཆུང་ཁྲི་འཛིན་འདི་གིས་ ལས་བྱེད་ཚོགས་ཆུང་དོན་
ལུ་ འཐུས་མི་དྲུང་ཆེན་སྦེ་ འཐུས་མི་ཅིག་ ངོས་འཛིན་འབད་དགོ།   

ལྷན་ཁག་ཕན་ཚུན་ལས་བྱེད་ཚོགས་ཆུང་གི་བྱ་སྒོ།

56. ལྷན་ཁག་ཕན་ཚུན་ལས་བྱེད་ཚོགས་ཆུང་གིས་:       

(ཀ) གནོད་ཉེན་ཅན་གྱི་ས་ཁོངས་དང་ ཉེན་ཅན་ས་ཁྲ་ དེ་ལས་གཞི་བཀོད་ཅན་
དང་ གཞི་བཀོད་མེད་པའི་ཐབས་ལམ་ཚུ་ བསྐྱར་ཞིབ་འབད་ནི།     

(ཁ) རྐྱེན་ངན་གྱི་ཉེན་ཁ་མར་ཕབ་དང་ རྐྱེན་ངན་འཛིན་སྐྱོང་གི་ལས་དོན་ཚུ་ བསྐྱར་
ཞིབ་འབད་ནི།       

(ག) རྐྱེན་ངན་འཛིན་སྐྱོང་གི་དོན་ལུ་ རྒྱལ་ཡོངས་གནས་ཚད་ སྒྲིགས་གཞི་ དེ་
ལས་ གནས་ཚད་ཅན་གྱི་ལག་ལེན་འཐབ་ནིའི་བྱ་སྒོའི་རིམ་པ་ཚུ་བསྐྱར་ཞིབ་
འབད་ནི།  

(ང) རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ཚུ་གི་གྲ་
སྒྲིག་ནང་ དགོས་མཁོ་ག་སྟེ་ཡོད་སར་ཐབས་རིག་གི་གྲོགས་རམ་བྱིན་ནི།   

(ཅ) འབྲེལ་ཡོད་ལས་སྡེ་ལུ་ རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་ 
གཞི་བཙུགས་འབད་ནི་ལུ་ ཁ་བཀོད་འབད་ནི།   དེ་ལས་   



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༧

(ཆ) རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ བཀོད་ཁྱབ་འབད་ཚེ་ དེ་
ལུགས་ཀྱི་བྱ་སྒོ་གཞན་ཚུ་ ལག་ལེན་འཐབ་ནི།  

57. ལྷན་ཁག་ཕན་ཚུན་ལས་བྱེད་ཚོགས་ཆུང་གིས་ རང་གི་ཞལ་འཛོམས་འགོ་འདྲེན་འཐབ་
ཐངས་སྐོར་ བཅའ་ཡིག་ཚུ་བཟོ་དགོ།  

ལེའུ་ ༥ པ།

ལས་ཁུངས/རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་དྲུང་ཆེན་ཡིག་ཚང་།

58. ནང་སྲིད་དང་སྲོལ་འཛིན་ལྷན་ཁག་འོག་ལུ་ རྐྱེན་ངན་འཛིན་སྐྱོང་ལས་ཁུངས་/རྒྱལ་ཡོངས་
རྐྱེན་ངན་འཛིན་སྐྱོང་དབང་འཛིན་གྱི་དྲུང་ཆེན་ཡིག་ཚང་འདི་ ཞི་གཡོགཔ་ཅིག་ཨིན་དགོ་
པའི་མདོ་ཆེན་ ཡང་ན་ ཡོངས་ཁྱབ་མདོ་ཆེན་/བཀོད་ཁྱབ་འགོ་འཛིན་ཅིག་གིས་ འགོ་
འཛིན་འབད་དགོ། 

རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གི་དྲུང་ཆེན་ཡིག་ཚང་། 
59. རྐྱེན་ངན་འཛིན་སྐྱོང་ལས་ཁུངས་/རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་དྲུང་ཆེན་

ཡིག་ཚང་གིས་ རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱི་ དྲུང་ཆེན་ཡིག་ཚང་དང་ 
འདི་གི་འཛིན་སྐྱོང་འཐབ་མིའི་ཡན་ལག་འབད་ ལཱ་འབད་དགོཔ་མ་ཚད་ རྐྱེན་ངན་འཛིན་
སྐྱོང་གི་དོན་ལུ་ རྒྱལ་ཡོངས་མཉམ་འབྲེལ་ལས་སྡེ་གི་བྱ་སྒོ་ཡང་འཐབ་དགོ།      

ལས་ཁུངས་/དྲུང་ཆེན་ཡིག་ཚང་གི་བྱ་སྒོ།
60. རྐྱེན་ངན་འཛིན་སྐྱོང་ལས་ཁུངས་/རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་དྲུང་ཆེན་

ཡིག་ཚང་གིས་:

(ཀ)  རྐྱེན་ངན་འཛིན་སྐྱོང་གི་ ཐབས་ལམ་སྲིད་བྱུས་འདི་ གཞི་བཀོད་འབད་ནི།   
(ཁ) ལས་སྡེ་ཁག་ཚུ་གིས་ རང་སོའི་གོང་འཕེལ་གྱི་འཆར་གཞི་ སྲིད་བྱུས་ ལས་

རིམ་ དེ་ལས་ལས་འགུལ་ཚུ་ནང་རྐྱེན་ངན་གྱི་ཉེན་ཁ་མར་ཕབ་འདི་ མཉམ་
སྡེབ་འབད་དགོཔ་ ངེས་བདེན་བཟོ་ནི།  

(ག)  འབྲེལ་ཡོད་ལས་སྡེ་ཚུ་དང་གཅིག་ཁར་མཉམ་འབྲེལ་ཐོག་ རྒྱལ་ཡོངས་
འཆར་གཞི་གྲ་སྒྲིག་འབད་ནི།                 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༨

(ང) རྐྱེན་ངན་འཛིན་སྐྱོང་གི་དོན་ལུ་རྒྱལ་ཡོངས་གནས་ཚད་ སྒྲིགས་གཞི་ དེ་ལས་ 
གནས་ཚད་ཅན་གྱི་ལག་ལེན་འཐབ་ནིའི་བྱ་སྒོའི་རིམ་པ་ཚུ་བཟོ་ནི།     

(ཅ)  རྐྱེན་ངན་འཛིན་སྐྱོང་གི་གནད་དོན་ཐོག་ མི་མང་ཤེས་ཡོན་ གོ་དོན་དར་ཁྱབ་ 
དེ་ལས་ལྕོགས་གྲུབ་གོང་འཕེལ་ལས་རིམ་ ཡར་དྲག་གཏང་ནི་དང་ ལག་ལེན་
འཐབ་དགོ།

(ཆ)  རྐྱེན་ངན་འཛིན་སྐྱོང་གི་གནད་དོན་ཐོག་ གནས་ཚད་ལྡན་པའི་སྦྱོང་བརྡར་སློབ་
ཚན་དང་ རྩ་གཞུང་ཚུ་ འབྲེལ་ཡོད་ལས་སྡེ་ཚུ་དང་གཅིག་ཁར་ མཉམ་
འབྲེལ་ཐོག་བཟོ་ནི།       

(ཇ)  འབྲེལ་ཡོད་ལས་སྡེ་ཚུ་དང་གཅིག་ཁར་མཉམ་འབྲེལ་ཐོག་ རྐྱེན་ངན་འཛིན་
སྐྱོང་བརྡ་དོན་རིམ་ལུགས་བཟོ་ནི་ རྒྱུན་སྐྱོང་འཐབ་ནི་ དེ་ལས་དུས་མཐུན་བཟོ་
ནི།  

(ཉ)  རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ དེ་ལས་ 
རྐྱེན་ངན་འཛིན་སྐྱོང་གི་ལས་དོན་ཚུ་  གནས་ཚད་ཆ་མཉམ་ནང་ ལག་ལེན་
དངོས་འཐབ་ ངེས་བདེན་བཟོ་ནི།    

(ཏ)  རྐྱེན་ངན་འཛིན་སྐྱོང་ཚོགས་ཆུང་གཞི་བཙུགས་ཀྱི་ལྷན་ཐབས་དང་ འདི་ཚུ་དོན་
སྨིན་ཅན་འབད་ ལག་ལེན་འཐབ་བཏུབ་ ངེས་བདེན་བཟོ་ནི།        

(ཐ)  འབྲེལ་ཡོད་ལས་སྡེ་ཚུ་གིས་ གནོད་ཉེན་ཅན་གྱི་ས་ཁོངས་དང་ ཉེན་ཅན་ཀྱི་ས་
ཁྲ་བཟོ་ནི་ནང་ལུ་ ལྷན་ཐབས་འབད་ནི།     

(ད)  རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་ གཞི་བཙུགས་ཀྱི་ལྷན་
ཐབས་དང་ མཉམ་འབྲེལ་འབད་ནི་   དེ་ལས་འདི་ཚུ་དོན་སྨིན་དང་ ཕན་
ནུས་ཅན་འབད་ ལག་ལེན་འཐབ་བཏུབ་ ངེས་བདེན་བཟོ་ནི།  

(ན) རྐྱེན་ངན་འཛིན་སྐྱོང་གི་གཞི་དོན་ཐོག་ ཞིབ་འཚོལ་ ལེགས་བཅོས་ དེ་ལས་
སྦྱོང་བརྡར་ གཞི་བཙུགས་འབད་ནི་/འགན་དབང་སྤྲོད་ནི་གི་ལྷན་ཐབས་འབད་
ནི།         

(པ)  རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ ངོས་འཛིན་གྲུབ་པའི་ 
རྒྱལ་ཁབ་གཞན་གྱི་གཞུང་ ཁྲིམས་མཐུན་ཅན་གྱི་རྒྱལ་སྤྱི་ལས་ཚོགས་ རྒྱལ་
སྤྱི་གཞུང་མིན་ལས་ཚོགས་ ཚོང་འབྲེལ་ལས་སྡེ་ ཡང་ན་ ཁས་བླངས་  སྡེ་



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༡༩

ཚན་ཚུ་དང་གཅིག་ཁར་ མཉམ་མཐུན་འབད་ནི།  
(ཕ)   རྒྱལ་སྤྱི་རྐྱེན་ངན་གདོང་ལན་རྒུད་གསོ་དང་བསྐྱར་རྙེད་གྲོགས་རམ་འདི་ བཅའ་

ཁྲིམས་འདི་གི་ ནང་གསལ་ལྟར་བཟོ་བའི་བཅའ་ཡིག་དང་ སྒྲིགས་གཞི་ལྟར་
དུ་ ཉིན་རིམ་བཞིན་དུ་ ལྷན་ཐབས་དང་ མཉམ་འབྲེལ་འབད་ནི།  

(བ) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་ རྐྱེན་ངན་སྐབས་ བསྐྱར་གསོ་
དང་ ལོག་བཟོ་བསྐྲུན་ཚུ་རྩིས་ཏེ་   གདོང་ལན་དང་ རྒུད་གསོ་འགོ་འདྲེན་
འཐབ་ནི་ལུ་ མཉམ་འབྲེལ་དང་ རྒྱབ་སྐྱོར་འབད་ནི།   

(མ) རྒྱལ་ཡོངས་རྐྱེན་འཛིན་སྐྱོང་དབང་འཛིན་ལུ་ རྐྱེན་ངན་འཛིན་སྐྱོང་དང་འབྲེལ་
བའི་གནད་དོན་ཆ་མཉམ་སྐོར་ དུས་མཐུན་གྱི་སྙན་ཞུ་འབད་ནི།   དེ་ལས་

(ཙ)  བཅའ་ཁྲིམས་འདི་གི་ནང་གསལ་ལྟར་ ཡང་ན་ ཁྱབ་དབང་ཡོད་པའི་ཁྲིམས་
ལུགས་གང་རུང་ནང་ ཆེད་དམིགས་  བཀོད་པ་ ཡང་ན་ རྒྱལ་ཡོངས་རྐྱེན་
ངན་འཛིན་སྐྱོང་དབང་འཛིན་གྱིས་ བཀོད་ཁྱབ་འབད་དེ་ཡོད་པའི་ དེ་ལུགས་     
ཀྱི་བྱ་སྒོ་གཞན་ཚུ་ ལག་ལེན་འཐབ་ནི།    

(ཚ)  རྐྱེན་ངན་འཛིན་སྐྱོང་ལས་ཁུངས་འདི་གིས་ རྒྱལ་ཡོངས་འཆར་གཞི་འདི་ མི་
མང་གིས་ཞིབ་དཔྱད་འབད་ནི་ཡོདཔ་  ཅིག་ ངེས་བདེན་བཟོ་ནི།  

འགོ་འདྲེན་མཉམ་འབྲེལ་པ།
61. རྐྱེན་ངན་གྱི་གསལ་བསྒྲགས་འབད་མི་དེ་ལས་འགོ་བཟུང་ རྒྱལ་ཡོངས་རྐྱེན་ངན་འཛིན་སྐྱོང་

དབང་འཛིན་ཁྲི་འཛིན་གྱི་ བལྟ་སྐྱོང་དང་བཀོད་ཁྱབ་འོག་ རྐྱེན་ངན་འཛིན་སྐྱོང་ལས་ཁུངས་
ཀྱི་འགོ་འཛིན་/བཀོད་ཁྱབ་འགོ་འཛིན་འདི་གིས་ འགོ་འདྲེན་མཉམ་འབྲེལ་པའི་ ལཱ་འགན་
འབག་དགོ། 

62. འགོ་འདྲེན་མཉམ་འབྲེལ་པ་གིས་ དོན་སྨིན་གྱི་གདོང་ལན་དང་ རྒུད་གསོ་འགོ་འདྲེན་
འཐབ་ནི་ལུ་ འབྲེལ་ཡོད་ལས་སྡེ་ཚུ་ངོས་འཛིན་འབད་དེ་ བཀོད་རྒྱ་འབྱིན་དགོ།  

རྫོང་ཁག་རྐྱེན་ངན་འཛིན་སྐྱོང་འགོ་དཔོན། 
63. གཞུང་གིས་ རྫོང་ཁག་ག་ར་ནང་ལུ་ རྫོང་ཁག་རྐྱེན་ངན་འཛིན་སྐྱོང་འགོ་དཔོན་རེ་ གསར་

བཙུགས་འབད་དགོ     



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༠

རྫོང་ཁག་རྐྱེན་ངན་འཛིན་སྐྱོང་འགོ་དཔོན་གྱི་བྱ་སྒོ། 
64. རྐྱེན་ངན་འཛིན་སྐྱོང་ལས་ཁུངས་/རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་དྲུང་ཆེན་

ཡིག་ཚང་གིས་ བཀོད་ཁྱབ་འོག་རྫོང་ཁག་རྐྱེན་ངན་འཛིན་སྐྱོང་འགོ་དཔོན་འདི་གིས་:

(ཀ) རྫོང་ཁག་རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་འདི་ 
གྲ་སྒྲིག་ ལག་ལེན་དངོས་འཐབ་ བསྐྱར་ཞིབ་ དེ་ལས་དུས་མཐུན་བཟོ་ནི་ལུ་ 
གྲོགས་རམ་འབད་ནི།   

(ཁ) གལ་སྲིད་ དྲུང་ཁག་ ཁྲོམ་སྡེ་ དེ་ལས་ རྒེད་འོག་གི་ རྐྱེན་ངན་འཛིན་སྐྱོང་དང་ 
འབྱུང་ངེས་པའི་ཐབས་ལམ་འཆར་གཞི་ཡོད་ཚེ་ གྲ་སྒྲིག་དང་ ལག་ལེན་དངོས་
བསྟར་གྱི་ ཕན་གྲོགས་འབད་ནི།  

(ག) རྫོང་ཁག་གི་གོང་འཕེལ་འཆར་གཞི་ སྲིད་བྱུས་ ལས་རིམ་ དེ་ལས་ལས་འགུལ་
ཚུ་ནང་ རྐྱེན་ངན་ཉེན་ཁ་མར་ཕབ་འདི་ མཉམ་སྡེབ་འབད་ནི་ལུ་ ཕན་གྲོགས་
འབད་ནི།     

(ང) རྐྱེན་ངན་ཉེན་ཁ་མར་ཕབ་དང་ ལྕོགས་གྲུབ་གོང་འཕེལ་ དེ་ལས་ གོ་དོན་དར་
ཁྱབ་ལས་རིམ་ཚུ་ ལག་ལེན་དངོས་བསྟར་ལུ་ ཕན་གྲོགས་འབད་ནི།     

(ཅ) བསྐྱར་གསོ་དང་ ལོག་བཟོ་བསྐྲུན་གྱི་ལས་དོན་ ལག་ལེན་དངོས་འཐབ་དང་ 
ལྟ་རྟོག་འབད་ནི་གི་ ཕན་གྲོགས་འབད་ནི།     

(ཆ) རྐྱེན་ངན་ཅིག་གི་སྐབས་ གདོང་ལན་དང་ རྒུད་གསོ་འགོ་འདྲེན་གྱི་ མཉམ་
འབྲེལ་འབད་ནི།           

(ཇ) དུས་རྒྱུན་གྱི་དཔེ་སྟོན་ལས་རིམ་ འགོ་འདྲེན་འཐབ་ནི་ཡོདཔ་ ངེས་བདེན་བཟོ་
ནི།

(ཉ) རྐྱེན་ངན་འཛིན་སྐྱོང་བརྡ་དོན་རིམ་ལུགས་འདི་ རྒྱུན་སྐྱོང་འཐབ་ནི་ དུས་མཐུན་
བཟོ་ནི་ དེ་ལས་ དོན་སྨིན་ཅན་ཐོག་ལག་ལེན་འཐབ་བཏུབ་ ངེས་བདེན་བཟོ་
ནི། 

(ཏ) རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ ལག་ལེན་
དངོས་བསྟར་འབད་མི་འདི་ ཟླ་ངོ་བཞི་རེའི་བར་ནང་ ལན་ཐེངས་རེ་ བསྡུ་སྒྲིག་
འབད་ནི།

(ཐ) རྐྱེན་ངན་འཛིན་སྐྱོང་ལས་ཁུངས་ལུ་ རྐྱེན་ངན་ ཡང་ན་ རྐྱེན་ངན་ཉེན་ཚུབས་ལྡན་



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༡

པའི་གནས་སྟངས་འཐོན་ཡོད་པའི་སྐོར་ དུས་ཚོད་ཐོག་ སྙན་ཞུ་འབད་ཡོདཔ་ 
ངེས་བདེན་བཟོ་ནི། དེ་ལས་ 

(ད)  བཅའ་ཁྲིམས་འདི་གི་མངའ་འོག་ ཡང་ན་ ཁྱབ་དབང་ཡོད་པའི་ཁྲིམས་ལུགས་
གང་རུང་ནང་ ཆེད་དམིགས་བཀོད་པ་ ཡང་ན་ ལས་ཁུངས་ ཡང་ན་ རྫོང་ཁག་
རྐྱེན་ངན་འཛིན་སྐྱོང་ཚོགས་ཆུང་གིས་ བཀོད་ཁྱབ་འབད་དེ་ཡོད་མི་ དེ་ལུགས་
ཀྱི་བྱ་སྒོ་གཞན་ ལག་ལེན་འཐབ་ནི།  

65. བཅའ་ཁྲིམས་འདི་གི་དོན་ཚན་༦༤ པའི་ནང་ཚུད་ཡོད་པའི་ སྤྱིར་བཏང་གི་དགོངས་དོན་ལུ་ 
འགལ་ཟླ་མེད་པར་ རྫོང་ཁག་རྐྱེན་ངན་འཛིན་སྐྱོང་འགོ་དཔོན་གྱིས་ རྐྱེན་ངན་འཛིན་སྐྱོང་
གི་གནད་ཁག་ཆེ་བའི་མཐུན་རྐྱེན་འདི་ དོན་སྨིན་ཅན་ཐོག་ ལག་ལེན་འཐབ་བཏུབ་ ངེས་
བདེན་བཟོ་དགོ།    

ལེའུ་ ༦ པ།

ལས་སྡེ་དང་སྒེར་སྡེ།

ལས་སྡེ་དང་སྒེར་སྡེ་གི་བྱ་སྒོ། 
66. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ བརྡ་འཕྲིན་ནང་བཀོད་པའི་སྒེར་སྡེ་རྩིས་

ཏེ་ ལས་སྡེ་ག་ར་གིས་ རང་སོའི་ལས་སྡེ་ནང་ རྐྱེན་ངན་འཛིན་སྐྱོང་སྡེ་ཕྲན་ཅིག་ གཞི་
བཙུགས་འབད་དགོ།         

67. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་ལས་ བརྡ་འཕྲིན་ནང་བཀོད་པའི་ལས་སྡེ་ཅིག་
གིས་:

(ཀ)  བཅའ་ཁྲིམས་འདི་གི་ནང་གསལ་ སྒྲིག་གཞི་དང་འཁྲིལ་ རྐྱེན་ངན་
འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་འདི་ གྲ་
སྒྲིག་ ལག་ལེན་དངོས་འཐབ་ བསྐྱར་ཞིབ་ དེ་ལས་ དུས་མཐུན་བཟོ་ནི།                                                                                                                                              

(ཁ) རྐྱེན་ངན་གྱི་སྐབས་དོན་ལུ་ གནད་ཁག་ཆེ་བའི་ཞབས་ཏོག་ འོས་ལྡན་འབད་
རྒྱུན་མ་ཆད་པར་ བཞག་ནི་ངེས་བདེན་ཡོདཔ་བཟོ་ནིའི་འཆར་གཞི་ཅིག་ གཞི་
བཙུགས་འབད་ནི།      



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༢

(ག) གཞི་བཀོད་ཅན་དང་ གཞི་བཀོད་མེད་པའི་ཐབས་ལམ་ཚུ་རྩིས་ཏེ་ གནོད་ཉེན་
ཅན་གྱི་ས་ཁོངས་དང་ ཉེན་ཅན་ཀྱི་ས་ཁྲ་ཚུ་བཟོ་ནི།   

(ང) གནང་བ་གྲུབ་པའི་ གནོད་ཉེན་ཅན་གྱི་ས་ཁོངས་དང་ ཉེན་ཅན་ཀྱི་ས་ཁྲ་ལུ་ 
གནས་ཡོདཔ་ ངེས་བདེན་བཟོ་ནི།    

(ཅ) གཞི་བཀོད་ཅན་དང་ གཞི་བཀོད་མེད་པའི་ཐབས་ལམ་འདི་ལུ་ གནས་ཡོདཔ་
ངེས་བདེན་བཟོ་ནི་དང་ ལག་ལེན་དངོས་འཐབ་ཀྱི་ལྟ་རྟོག་འབད་ནི།

(ཆ) རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་ གཞི་བཙུགས་ ལག་ལེན་
འཐབ་བཏུབ་ དེ་ལས་ རྒྱུན་སྐྱོང་འབད་ནི་ ངེས་བདེན་བཟོ་ནི།    

(ཇ) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་ དགོས་མཁོ་ནམ་འབྱུང་རུང་ 
གྲོགས་རམ་འབད་ནི། དེ་ལས་     

(ཉ) བཅའ་ཁྲིམས་འདི་གི་ནང་གསལ་ ཡང་ན་ ཁྱབ་དབང་ཡོད་པའི་ཁྲིམས་ལུགས་
གང་རུང་ནང་ ཆེད་དམིགས་བཀོད་པ་ ཡང་ན་ རྒྱལ་ཡོངས་རྐྱེན་ངན་འཛིན་
སྐྱོང་དབང་འཛིན་གྱིས་ བཀོད་ཁྱབ་འབད་དེ་ཡོད་པའི་ དེ་ལུགས་ཀྱི་བྱ་སྒོ་གཞན་ 
ལག་ལེན་འཐབ་ནི།  

68. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་ལས་ བརྡ་འཕྲིན་ནང་བཀོད་པའི་སྒེར་སྡེ་
ཅིག་གིས་:

(ཀ) བཅའ་ཁྲིམས་འདི་གི་ནང་གསལ་བཟོ་ཡོད་པའི་ སྒྲིགས་གཞི་དང་འཁྲིལ་ རྐྱེན་
ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་འདི་ གྲ་སྒྲིག་ 
ལག་ལེན་དངོས་འཐབ་ བསྐྱར་ཞིབ་ དེ་ལས་ དུས་མཐུན་བཟོ་ནི།  

(ཁ) རྐྱེན་ངན་གི་སྐབས་དོན་ལུ་ གནད་ཁག་ཆེ་བའི་ཞབས་ཏོག་ འོས་ལྡན་འབད་
རྒྱུན་མ་ཆད་པར་ བཞག་ནི་ངེས་བདེན་ཡོདཔ་བཟོ་ནིའི་འཆར་གཞི་ཅིག་ གཞི་
བཙུགས་འབད་ནི།     

(ག) རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་ དགོས་མཁོ་ནམ་འབྱུང་རུང་ 
གྲོགས་རམ་འབད་ནི། དེ་ལས་     

(ང) བཅའ་ཁྲིམས་འདི་གི་ནང་གསལ་ ཡང་ན་ ཁྱབ་དབང་ཡོད་པའི་ཁྲིམས་ལུགས་
གང་རུང་ནང་ ཆེད་དམིགས་བཀོད་པའི་ དེ་ལུགས་ཀྱི་བྱ་སྒོ་གཞན་ ལག་ལེན་
འཐབ་ནི།   



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༣

རྐྱེན་ངན་མར་ཕབ་འདི་ མཉམ་སྡེབ་འབད་ནི།  
69. རྒེད་འོག་ ཁྲོམ་སྡེ་ རྫོང་ཁག་ དེ་ལས་ བཅའ་ཁྲིམས་འདི་གི་དོན་ཚན་༦༧ དང་༦༨ པའི་

ནང་གསལ་གྱི་ བརྡ་འཕྲིན་ནང་བཀོད་པའི་ ལས་སྡེ་དང་ སྒེར་སྡེ་ཚུ་གིས་ རང་སོའི་གོང་
འཕེལ་འཆར་གཞི་ སྲིད་བྱུས་ ལས་རིམ་ དེ་ལས་ ལས་འགུལ་ཚུ་ནང་ རྐྱེན་ངན་གྱི་ཉེན་
ཁ་མར་ཕབ་འདི་ མཉམ་སྡེབ་འབད་དགོ།  

70. རྐྱེན་ངན་འཛིན་སྐྱོང་ལས་ཁུངས་འདི་གིས་ རྒེད་འོག་ ཁྲོམ་སྡེ་ རྫོང་ཁག་ དེ་ལས་ བཅའ་
ཁྲིམས་འདི་གི་དོན་ཚན་༦༧ དང་༦༨ པའི་ནང་གསལ་གྱི་ བརྡ་འཕྲིན་ནང་བཀོད་ཡོད་པའི་ 
ལས་སྡེ་དང་ སྒེར་སྡེ་ཚུའི་ གོང་འཕེལ་འཆར་གཞི་ སྲིད་བྱུས་ ལས་རིམ་ དེ་ལས་ལས་
འགུལ་ཚུ་ནང་ རྐྱེན་ངན་གྱི་ཉེན་ཁ་མར་ཕབ་འདི་ མཉམ་སྡེབ་འབད་ནི་ལུ་ མཉམ་འབྲེལ་
འཐབ་དགོ།  

71. རྒེད་འོག་ ཁྲོམ་སྡེ་ རྫོང་ཁག་ དེ་ལས་ ལས་སྡེ་ག་ར་གིས་ རྐྱེན་ངན་གྱི་ཉེན་ཁ་མར་ཕབ་
འདི་ མཉམ་སྡེབ་འབད་ནི་དང་ འབྱུང་ངེས་པའི་ཐབས་ལམ་འཆར་གཞི་ནང་བཀོད་ཡོད་པའི་ 
ལས་དོན་ཚུ་འགོ་འདྲེན་འཐབ་ནི་ལུ་ རང་སོའི་ལོ་ལྔ་གི་འཆར་གཞི་དང་ ལོ་བསྟར་འཆར་
གཞི་ དེ་ལས་འཆར་དངུལ་ནང་ མ་དངུལ་བཞག་དགོ།   

72. གཞུང་གིས་ རྐྱེན་ངན་གྱི་ཉེན་ཁ་མར་ཕབ་འདི་ མཉམ་སྡེབ་འབད་ནི་ལུ་ གཙོ་རིམ་མཐོ་
ཤོས་བྱིན་ནི་དང ལས་སྡེ་ཚུ་གིས་ འཆར་དངུལ་ལངམ་ཐོབ་ཚུགསཔ་ ངེས་བདེན་བཟོ་
དགོ། 

ལེའུ་ ༧ པ།

རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི།

73. རྐྱེན་ངན་འཛིན་སྐྱོང་དང་ འབྱུང་ངེས་པའི་ཐབས་ལམ་འཆར་གཞི་ནང་ དགོངས་དོན་ཚུད་
དགོཔ་འདི་ཡང་:   

(ཀ) སྔོན་འགོག་ ཞི་ཐབས་ དེ་ལས་གྲ་སྒྲིག། 
(ཁ) ཚབས་རྡོལ་མཁོ་ཆས་ཚུ་གི་རྒྱུན་སྐྱོང་གུར་ འདི་ཚུ་གཏང་ནི་ གསར་ཚབ་

བཙུགས་ནི་ དེ་ལས་ བགོ་བཀྲམ་གྱི་བྱ་སྒོའི་ལམ་ལུགས།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༤

(ག) རྐྱེན་ངན་སྐབས་ དོན་སྨིན་ཅན་གྱི་གདོང་ལན་དང་ རྒུད་གསོ།  
(ང) འཆར་གཞི་འདིའི་ ལག་ལེན་དངོས་འཐབ་ལུ་ འཆར་དངུལ་གྱི་དམིགས་

ཚད། དེ་ལས་
(ཅ) བཅའ་ཁྲིམས་འདི་གི་ནང་གསལ་ལྟར་བཟོ་ཡོད་པའི་ སྒྲིགས་གཞི་ནང་བཀོད་

མི་ དེ་ལུགས་ཀྱི་གནས་འབབ་གཞན།  

རྒྱལ་ཡོངས་རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི། 
74. རྐྱེན་ངན་འཛིན་སྐྱོང་ལས་ཁུངས་འདི་གིས་ ལས་སྡེ་དང་ རྐྱེན་ངན་འཛིན་སྐྱོང་ཚོགས་ཆུང་

ལས་ གྲ་སྒྲིག་འབད་ཡོད་པའི་ རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི་
ལྟར་དུ་ རྒྱལ་ཡོངས་ཀྱི་འཆར་གཞི་འདི་ གྲ་སྒྲིག་འབད་དགོ།

75. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ རྒྱལ་ཡོངས་རྐྱེན་ངན་འཛིན་སྐྱོང་
དང་ འབྱུང་ངེས་པའི་ཐབས་ལམ་འཆར་གཞི་འདི་ གནང་བ་འགྲུབ་དགོ།

ལས་སྡེ་དང་ སྒེར་སྡེ་གིས་ གྲ་སྒྲིག་འབད་བའི་རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་
འཆར་གཞི།
76. བཅའ་ཁྲིམས་འདི་གི་དོན་ཚན་༦༧ དང་༦༨ པའི་ནང་གསལ་ལྟར་ བརྡ་འཕྲིན་ནང་བཀོད་

པའི་ ལས་སྡེ་དང་ སྒེར་སྡེ་ག་ར་གིས་  རང་སོའི་རྐྱེན་ངན་འཛིན་སྐྱོང་དང་ ངེས་མེད་
ཐབས་ལམ་འཆར་གཞི་ཚུ་བཟོ་དགོ།

རྫོང་ཁག་རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི།
77. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་འདི་གིས་ རང་སོའི་དབང་ཁྱབ་ནང་འཁོད་ཡོད་པའི་ 

ས་གནས་ཀྱི་གཞུང་ཚུ་དང་གཅིག་ཁར་གྲོས་བསྟུན་ཐོག་ རང་སོའི་རྫོང་ཁག་གི་དོན་ལུ་ རྫོང་
ཁག་རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི་ཅིག་ གྲ་སྒྲིག་འབད་དགོ།  

78. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་འདི་གིས་ རྒྱལ་ཡོངས་རྐྱེན་ངན་འཛིན་སྐྱོང་དབང་
འཛིན་འདི་ལུ་ རང་སོའི་རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི་གི་འདྲ་
ཅིག་ཕུལ་དགོ།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༥

རྐྱེན་ངན་འཛིན་སྐྱོང་དང་ ངེས་མེད་ཐབས་ལམ་འཆར་གཞི་གི་དུས་མཐུན་དང་བསྐྱར་ཞིབ། 
79. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་དང་ བཅའ་ཁྲིམས་འདི་གི་དོན་ཚན་༦༧ དང་༦༨ 

པའི་འོག་ བརྡ་འཕྲིན་ནང་བཀོད་པའི་ ལས་སྡེ་དང་ སྒེར་སྡེ་ཚུ་གིས་ རང་སོའི་རྐྱེན་ངན་
འཛིན་སྐྱོང་དང་ ངེས་མེད་ཐབས་ལམ་འཆར་གཞི་ཚུ་ ལོ་རེའི་བར་ན་ ཉུང་ཤོས་ལན་ཐེངས་
རེ་ དུས་མཐུན་བཟོ་དགོཔ་དང་ ལོ་ལྔ་རེའི་བར་ན་ འཆར་གཞི་འདི་ ལན་ཐེངས་རེ་བསྐྱར་
ཞིབ་འབད་དགོ།   

ལེའུ་ ༨ པ།

དངུལ་འབྲེལ་རིམ་སྒྲིག།

གདོང་ལན་དང་རྒུད་གསོ་ཟད་གྲོན། 
80. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་

དང་ དངུལ་རྩིས་ལྷན་ཁག་གཉིས་ མཉམ་རུབ་ཐོག་ བཟོ་ཡོད་པའི་ལམ་སྟོན་དང་འཁྲིལ་ 
སྐབས་ཐོབ་ཅིག་གི་ཐབས་ལམ་འབད་ གདོང་ལན་དང་རྒུད་གསོ་འགོ་འདྲེན་འཐབ་ནིའི་ཟད་
གྲོན་ཚུ་ རྫོང་ཁག་གི་ལོ་བསྟར་འཆར་དངུལ་ནང་ལས་སྤྱོད་དགོ། 

81. གདོང་ལན་དང་རྒུད་གསོ་འགོ་འདྲེན་འཐབ་པའི་ ཟད་གྲོན་ཚུའི་ཟད་ཚབ་སྤྲོད་ནི་ལུ་ རྒྱལ་
ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ དངུལ་རྩིས་བློན་པོ་ལུ་ མི་དམངས་ཀྱི་
མ་དངུལ་ཚུ་ འབྲུག་གི་མི་དམངས་དངུལ་རྩིས་བཅའ་ཁྲིམས་ དང་འཁྲིལ་ ལག་ལེན་
འཐབ་ཆོག་པའི་གནང་བ་གི་ གྲོས་འདེབས་ཕུལ་དགོ།

རྒྱལ་ཡོངས་རྐྱེན་ངན་འཛིན་སྐྱོང་ལས་དོན་གྱི་འཆར་དངུལ། 
82. རྒྱལ་ཡོངས་རྐྱེན་ངན་འཛིན་སྐྱོང་ལས་དོན་གྱི་འཆར་དངུལ་ཟེར་བཀོད་དེ་ འཆར་དངུལ་གྱི་

དབྱེ་བ་སོ་སོ་ཅིག་དགོཔ་དང་ འཆར་དངུལ་འདི་ནང་ མ་དངུལ་གྱི་བགོ་བཀྲམ་སྡང་ངེས་
ཙམ་འཐོབ་དགོ། 

83. བཅའ་ཁྲིམས་འདི་གི་དོན་ཚན་ ༨༢ པའི་ནང་གསལ་ལྟར་ ཆེད་དམིགས་བཀོད་པའི་འཆར་
དངུལ་འདི་ མི་དམངས་ཀྱི་ཉེར་མཁོའི་གཞི་རྟེན་མཁོ་ཆས་དང་ ཞབས་ཏོག་ལྟེ་བ་ཚུ་ དེ་
འཕྲལ་ལས་ལཱ་འབད་བཏུབ་བཟོ་ནི་ལུ་ ལག་ལེན་འཐབ་དགོ།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༦

84. བཅའ་ཁྲིམས་འདི་གི་དོན་ཚན་༨༢ པའི་ནང་གསལ་ལྟར་ ཆེད་དམིགས་བཀོད་པའི་འཆར་
དངུལ་འདི་ རྒྱལ་ཡོངས་རྐྱེན་ངན་འཛིན་སྐྱོང་ ལས་ཁུངས/རྒྱལ་ཡོངས་རྐྱེན་ངན་འཛིན་སྐྱོང་
དབང་འཛིན་གྱི་དྲུང་ཆེན་ཡིག་ཚང་གིས་ འགོ་འདྲེན་འཐབ་དགོ། 

རྐྱེན་ངན་འཛིན་སྐྱོང་ལས་ཁུངས་ཀྱི་འཆར་དངུལ། 
85. རྐྱེན་ངན་འཛིན་སྐྱོང་ལས་ཁུངས་ཀྱི་འཆར་དངུལ་ཟེར་བཀོད་དེ་ འཆར་དངུལ་གྱི་དབྱེ་བ་སོ་

སོ་ཅིག་དགོ།  

86. རྐྱེན་ངན་འཛིན་སྐྱོང་ལས་ཁུངས་ཀྱི་འཆར་དངུལ་འདི་ནང་ གནད་དོན་གཞན་གྱི་ནང་གསེས་ 
གཤམ་འཁོད་ལས་དོན་ཚུ་ ཚུད་དགོཔ་ཡང་:  
(ཀ) ལྕོགས་གྲུབ་གོང་འཕེལ།  
(ཁ) འཕྲུལ་ཆས་མཁོ་སྒྲུབ་ཚུ་རྩིས་པའི་ རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་

རྐྱེན་ གཞི་བཙུགས་དང་རྐྱུན་སྐྱོང་། དེ་ལས་ 
(ག)  རྐྱེན་ངན་གྱི་དོན་ལས་ རྒྱལ་ཁབ་ཀྱི་གྲ་སྒྲིག་འདི་ རྩ་བརྟན་བཟོ་ནི་ལུ་ དགོས་མཁོ་

ཡོད་པའི་ ལས་དོན་གཞན་གང་རུང་གི་དོན་ལུ། 

བསྐྱར་གསོ་དང་ བསྐྱར་བསྐྲུན།   
87. བསྐྱར་གསོ་དང་ བསྐྱར་བསྐྲུན་གྱི་དོན་ལས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་འདི་

གིས་ རང་སོའི་མངའ་ཁོངས་ནང་འཁོད་ཀྱི་འགན་ཁུར་ནང་ཚུད་མི་ མི་དམངས་ཀྱི་རྒྱུ་དངོས་
དང་ གཞི་རྟེན་མཁོ་ཆས་ལུ་ སྐྱོན་ཆགས་ཤོར་མི་ཚུའི་དབྱེ་ཞིབ་ག་དེ་མགྱོགས་མགྱོགས་
འབད་དེ་ དབྱེ་ཞིབ་འབད་བའི་སྙན་ཞུ་དང་གཅིག་ཁར་ ལཱ་གི་ལས་རིམ་དང་ ཟད་གྲོན་སྔོན་
རྩིས་འདི་ རྐྱེན་ངན་འཛིན་སྐྱོང་ལས་ཁུངས་ཀྱིས་ བསྐྱར་ཞིབ་འབད་ནི་དོན་ལུ་དང་ རྒྱལ་
ཡོངས་རྐྱེན་ངན་འཛིན་སྐྱོང་དབང་འཛིན་ལུ་ ཕུལ་ནིའི་དོན་ལས་གཏང་དགོ།  

88. བཅའ་ཁྲིམས་འདི་གི་དོན་ཚན་༨༧ པའི་ནང་གསལ་ལྟར་ བསྐྱར་གསོ་དང་ བསྐྱར་བསྐྲུན་གྱི་
དོན་ལས འབྲེལ་ཡོད་ལས་སྡེ་ཁག་ཚུ་ལུ་ མ་དངུལ་གཏང་ནིའི་དོན་ལས་ རྒྱལ་ཡོངས་རྐྱེན་
ངན་འཛིན་སྐྱོང་དབང་འཛིན་གྱིས་ གཞུང་ལུ་གྲོས་འདེབས་ཕུལ་དགོ། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༧

འཕྲལ་མཁོའི་མཁོ་གྲུབ།   
89. རྐྱེན་ངན་གནས་སྟངས་དང་འཁྲིལ་ ངེས་པར་འཕྲལ་མཁོ་ཐོན་ཚེ་ ཅ་ཆས་དང་ ཞབས་ཏོག་

ཚུ་ ཐད་ཀར་དང་ དུས་ཡུན་ཐུང་ཀུའི་ནང་ མཁོ་སྒྲུབ་འབད་ཚུགསཔ་ ངེས་བདེན་བཟོ་
ཐབས་ལུ་ རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ དངུལ་རྩིས་ལྷན་ཁག་ལས་ 
སྔ་གོང་གི་གནང་བ་ལེན་ཏེ་ མཁོ་སྒྲུབ་བཅའ་ཡིག་དང་སྒྲིགས་གཞི་ནང་ ཆེད་དམིགས་
བཀོད་པའི་ གནས་ཚད་ཅན་གྱི་མཁོ་སྒྲུབ་ཀྱི་ བྱ་སྒོའི་ལམ་ལུགས་དང་འཁྲིལ་མ་དགོ་པར་ 
དམིགས་བསལ་ཅ་ཆས་དང་ ཞབས་ཏོག་གི་མཁོ་མངགས་ཚུ་ འབད་ཆོག་པའི་གནང་བ་
བྱིན་ཆོག། 

རྩིས་ཁྲ་དང་རྩིས་ཞིབ།   
90. འབྲེལ་ཡོད་ལས་སྡེ་འདི་གིས་ དངུལ་རྩིས་བཅའ་ཡིག་དང་ སྒྲིགས་གཞི་དང་འཁྲིལ་ གདོང་

ལན་དང་ རྒུད་གསོའི་ཟད་གྲོན་གྱི་རྩིས་ཁྲ་ཚུ་ དངུལ་རྩིས་ལྷན་ཁག་ལུ་ཕུལ་དགོ།    

91. རྒྱལ་གཞུང་རྩིས་ཞིབ་དབང་འཛིན་འདི་ རྐྱེན་ངན་འཛིན་སྐྱོང་གི་ ཟད་གྲོན་ཆ་མཉམ་གྱི་ རྩིས་
ཞིབ་འབད་མི་ཨིན།      

ལེའུ་ ༩ པ།

རྐྱེན་ངན་གྱི་དབྱེ་རིམ།
རྐྱེན་ངན་གྱི་དབྱེ་བ།
92. རྐྱེན་ངན་དབྱེ་མི་དེ་ འཕྲལ་མགྱོགས་དང་ ཕན་ནུས་ཅན་གྱི་ གདོང་ལན་དང་རྒུད་གསོའི་

ཐབས་ལམ་འཐབ་ནིའི་དོན་ལུ་ཨིན།

93. རྐྱེན་ངན་གང་རུང་ དབྱེ་བ་ཁག་ དང་པ་སྦེ་ བརྩི་འཇོག་འབད་ནི་ འདི་ཡང་ གལ་སྲིད།
 རྒེད་འོག་/ཁྲོམ་སྡེ་ ག་ར་འབད་རུང་ རང་གི་འཐོན་ཁུངས་ ག་ཡོད་མི་དང་ ལྕོགས་གྲུབ་

ཐོག་ཏུ་ འཛིན་སྐྱོང་འཐབ་ཚུགསཔ་ལྡན་ཚེ།

94. རྐྱེན་ངན་གང་རུང་ དབྱེ་བ་ཁག་ གཉིས་པ་སྦེ་ བརྩི་འཇོག་འབད་ནི་འདི་ཡང་ གལ་སྲིད།
རྫོང་ཁག་ག་ར་འབད་རུང་ རང་གི་འཐོན་ཁུངས་ག་ཡོད་མི་དང་ ལྕོགས་གྲུབ་ཐོག་ཏུ་ འཛིན་
སྐྱོང་འཐབ་ཚུགསཔ་ལྡན་ཚེ།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༨

95. རྐྱེན་ངན་གང་རུང་ དབྱེ་ཁག་གསུམ་པ་སྦེ་ བརྩི་འཇོག་འབད་ནི་འདི་ཡང་ གལ་སྲིད།
 ཉེན་ཚུབས་དང་ ཤུགས་ཚད་སྦོམ་པའི་རྐྱེན་ལས་བརྟེན་ རྫོང་ཁག་ག་འབད་རུང་ནང་ ཡོད་

པའི་འཐོན་ཁུངས་དང་ ལྕོགས་གྲུབ་ཀྱི་འབད་ཐབས་མེདཔ།

རྐྱེན་ངན་གྱི་དབྱེ་རིམ་ ཡང་བསྐྱར་དབྱེ་བ།  
96. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ བཅའ་ཁྲིམས་འདི་གི་ ནང་གསལ་

ལྟར་བཟོ་བའི་ བཅའ་ཡིག་དང་ སྒྲིགས་གཞི་དང་འཁྲིལ་ རྐྱེན་ངན་གྱི་རྣམ་པ་ ཡང་བསྐྱར་
དབྱེ་ཁག་དབྱེ་ཆོག།

རྐྱེན་ངན་གསལ་བསྒྲགས།  
97. འབྲུག་རྒྱལ་པོ་མཆོག་གིས་ བློན་ཆེན་གྱིས་ཡིག་ཐོག་ཕུལ་བའི་གྲོས་འབུལ་ཐོག་ རྩ་ཁྲིམས་

ཆེན་མོའི་དགོངས་དོན་ལྟར་དུ་ རྐྱེན་ངན་དབྱེ་ཁག་ ༣ པའི་ གསལ་བསྒྲགས་བཀའ་ཁྱབ་
གནང་ཆོག།    

98. བཅའ་ཁྲིམས་འདི་གི་དོན་ཚན་༩༧ པའི་ནང་ ག་དེ་སྦེ་བཀོད་དེ་ཡོད་རུང་ གལ་སྲིད་ རྒྱལ་
ཡོངས་ཚོགས་འདུའི་གནས་ཡུན་ཚང་སྐབས་ ཡང་ན་ རྩ་གྲོལ་སྐབས་ རྐྱེན་ངན་འབྱུང་ཚེ་ 
འབྲུག་རྒྱལ་པོ་མཆོག་གིས་ གནས་སྐབས་གཞུང་གི་གྲོས་དཔོན་སྤྱི་ཁྱབ་ཀྱིས་ ཡིག་ཐོག་
ཕུལ་བའི་གྲོས་འབུལ་ཐོག་ དུས་ཡུན་རེ་གི་སྐབས་ དུས་ཡུན་ཉིན་གྲངས་ཉེར་གཅིག་ལས་
ལྷག་ནི་མེད་པའི་ རྐྱེན་ངན་དབྱེ་ཁག་ ༣ པའི་གསལ་བསྒྲགས་བཀའ་ཁྱབ་གནང་ཆོག།    

99. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་གྱིས་ རྒྱལ་ཡོངས་རྐྱེན་ངན་འཛིན་སྐྱོང་
དབང་འཛིན་གྱི་གནང་བ་ལྟར་དུ་ བཅའ་ཁྲིམས་འདི་གི་ནང་གསལ་ལྟར་བཟོ་ཡོད་པའི་ 
བཅའ་ཡིག་དང་ སྒྲིགས་གཞི་ཚུ་དང་འཁྲིལ་ དབྱེ་ཁག་ ༡ པ་དང་ ༢ པའི་ གསལ་
བསྒྲགས་འབད་ཆོག།

ཕར་འགྱངས་ ཡང་ན་ དགག་ཆ།
100. སྤྱི་ཚོགས་ཀྱིས་ རྐྱེན་ངན་ དབྱེ་ཁག་ ༣ པའི་ བཀའ་ཁྱབ་དེའི་ཁྱབ་དབང་འཕྲོ་མཐུད་ནི་

ལུ་ དུས་ཡུན་ཕར་འགྱངས་ ཡང་ན་ དགག་ཆ་ བཀོད་ཆོག། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༢༩

101. བཅའ་ཁྲིམས་འདི་གི་དོན་ཚན་༡༠༠ པའི་ནང་ ག་དེ་སྦེ་བཀོད་དེ་ཡོད་རུང་ གལ་སྲིད་ རྒྱལ་
ཡོངས་ཚོགས་འདུའི་གནས་ཡུན་ཚང་སྐབས་ ཡང་ན་ རྩ་གྲོལ་སྐབས་ རྐྱེན་ངན་འབྱུང་ཚེ་ 
གནས་སྐབས་གཞུང་གིས་ རྐྱེན་ངན་དབྱེ་ཁག་༣ པའི་ བཀའ་ཁྱབ་དེའི་ཁྱབ་དབང་འཕྲོ་
མཐུད་ནི་ལུ་ དུས་ཡུན་ཕར་འགྱངས་  ཡང་ན་ དགག་ཆ་བཀོད་ཆོག།

 ཨིན་རུང་ དེ་ལུགས་ཀྱི་བཀའ་ཁྱབ་དང་ ཕར་འགྱངས་གི་དུས་ཡུན་འདི་ གནས་སྐབས་
གཞུང་གི་གནས་ཡུན་ལས་ འགལ་མི་ཆོག།   

102. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཁྲི་འཛིན་གྱིས་ རྒྱལ་ཡོངས་རྐྱེན་ངན་འཛིན་སྐྱོང་
དབང་འཛིན་གྱི་གནང་བ་ལྟར་དུ་ བཅའ་ཁྲིམས་འདི་གི་མངའ་འོག་བཟོ་ཡོད་པའི་ བཅའ་
ཡིག་དང་ སྒྲིགས་གཞི་ཚུ་དང་འཁྲིལ་ རྐྱེན་ངན་དབྱེ་ཁག་ ༡ པ་དང་ ༢ པའི་ དུས་
ཡུན་ཕར་འགྱངས་དང་ དགག་ཆ་བཀོད་ཆོག།

ཕྱིར་བཤོལ།  
103. འབྲུག་རྒྱལ་པོ་མཆོག་གིས་ གནས་སྐབས་གཞུང་གི་གྲོས་དཔོན་སྤྱི་ཁྱབ་ཀྱིས་ ཡིག་ཐོག་

ཕུལ་བའི་གྲོས་འབུལ་ཐོག་ རྐྱེན་ངན་དབྱེ་ཁག་ ༣ པའི་ བཀའ་ཁྱབ་ ཡང་ན་ དུས་ཡུན་
ཕར་འགྱངས་འདི་ ཕྱིར་བཤོལ་གནང་ཆོག།

104. རྫོང་བདག་གིས་གྲོས་འབུལ་ཐོག་ རྒྱལ་ཡོངས་རྐྱེན་འཛིན་སྐྱོང་དབང་འཛིན་གྱིས་ རྐྱེན་ངན་
དབྱེ་ཁག་ ༡ པ་དང་ ༢ པའི་དོན་ལུ་སྤེལ་བའི་གསལ་སྒྲགས་ ཡང་ན་ དུས་ཡུན་ཕར་
འགྱངས་འདི་ ཕྱིར་བཤོལ་གཏང་ཆོག།

ལེའུ་ ༡༠ པ།

རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན།

ཚབས་རྡོལ་འགོ་འདྲེན་ལྟེ་བ།   
105. རྐྱེན་ངན་འཛིན་སྐྱོང་ལས་ཁུངས་ཀྱིས་  རྒྱལ་ཡོངས་ཚབས་རྡོལ་ཉེན་ཚུབས་ལག་ལེན་ལྟེ་

བ་བརྩིས་ཏེ་ རྫོང་ཁག་ ཚབས་རྡོལ་ཉེན་ཚུབས་ལག་ལེན་ལྟེ་བ་ཚུ་གཞི་བཙུགས་འབད་
དགོ།

106. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་གིས་ གལ་སྲིད་དགོས་མཁོ་ཡོད་ཚེ་ དྲུང་ཁག་ 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༠

རྒེད་འོག་ ཡང་ན་ ཁྲོམ་སྡེ་ཚབས་རྡོལ་འགོ་འདྲེན་ལྟེ་བ་ གཞི་བཙུགས་འབད་ཆོག། 
107. རྒྱལ་ཡོངས་ཚབས་རྡོལ་ཉེན་ཚུབས་འགོ་འདྲེན་ལྟེ་བ་འདི་གིས་ རྫོང་ཁག་ཚབས་རྡོལ་ཉེན་

ཚུབས་འགོ་འདྲེན་ལྟེ་བའི་ བྱ་སྒོ་འཐབ་ཐངས་ཚུ་ བལྟ་སྐྱོང་འབད་དགོ།  

སྔ་གོང་ཉེན་བརྡའི་རིམ་ལུགས།   
108. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ འབྲེལ་ཡོད་ལས་སྡེ་ཚུ་ལུ་ ལྟ་རྟོག་

དང་ ཁ་བཀོད་ཀྱི་ཐབས་ཤེས་ཅིག་འབད་ གནོད་ཉེན་ངོས་འཛིན་དང་ ཉེན་ཁ་ཆེ་བའི་མི་
རློབས་ཆ་མཉམ་ དེ་ལས་གདོང་ལན་འབད་མི་ལས་སྡེ་ཚུ་ལུ་ རྐྱེན་ངན་ཉེན་ཚུབས་ཡོད་པའི་
གནས་སྟངས་དང་ རྐྱེན་ངན་གྱི་སྐོར་ལས་ བརྡ་དོན་བསྐྱལ་མི་ སྔ་གོང་གི་ཉེན་བརྡ་རིམ་
ལུགས་འདི་ གཞི་བཙུགས་འབད་བཞག་དགོ་པའི་ བཀོད་ཁྱབ་འབད་དགོ། 

109. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ རྐྱེན་ངན་གྱི་གནས་སྟངས་དང་ 
གདོང་ལན་འབད་ནིའི་དོན་ལུ་ དགོས་མཁོ་ཅན་གྱི་ཐོན་ཁུངས་ དེ་ལས་ གཞན་མཁོ་ཆེ་
བའི་དགོས་མཁོ་ཚུ་ གཏན་འཁེལ་བཟོ་ནི་ལུ་ ཉེན་བརྡའི་རིམ་ལུགས་ཅིག་ གཞི་བཙུགས་
འབད་དགོ།  

110. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ ཐོས་སྒྲ་ ཡང་ན་ མཐོང་ཐོས་ཀྱི་
བརྡ་བརྒྱུད་གང་རུང་ ཡང་ན་ བརྡ་བརྒྱུད་ཀྱི་ཐབས་ཤེས་གཞན་ ག་ཅི་བཟུམ་ཡོད་རུང་ 
རྐྱེན་ངན་ཉེན་ཚུབས་ཅན་གྱི་གནས་སྟངས་དང་ རྐྱེན་ངན་གྱི་སྐོར་ ཉེན་བརྡ་ ཡང་ན་ ཁ་
བཀོད་འབད་ཚུགས་མི་ཅིག་ ལག་ལེན་འཐབ་ཆོག་པའི་གནང་བ་བྱིན་ཆོག། 

གསོ་བའི་ཚབས་རྡོལ་ཞབས་ཏོག།   
111. གསོ་བའི་ལྷན་ཁག་གིས་ རྒྱལ་ཁབ་མཐའ་དབུས་མེད་པར་ གསོ་བའི་ཚབས་རྡོལ་ཞབས་

ཏོགས་ཚུ་ གྲ་སྒྲིག་འབད་བཞག་དགོ།

112. རྐྱེན་ངན་སྐབས་ གསོ་བའི་ཚབས་རྡོལ་ཞབས་ཏོག་ཚུ་གི་འཛིན་སྐྱོང་འགན་ཁུར་འདི་ གསོ་
བའི་ལྷན་ཁག་ལུ་ཕོག། 

འཚོལ་ཞིབ་དང་སྲོག་སྐྱབས་སྡེ་ཚན།    
113. རྒྱལ་ཡོངས་དང་ ས་གནས་གཞུང་གི་གནས་ཚད་གཉིས་ཆ་རའི་ནང་ འཚོལ་ཞིབ་དང་སྲོག་

སྐྱབས་སྡེ་ཚན་ཅིག་ཡོད་དགོ།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༡

114. རྐྱེན་ངན་འཛིན་སྐྱོང་ལས་ཁུངས་འདི་གིས་ འཚོལ་ཞིབ་དང་སྲོག་སྐྱབས་སྡེ་ཚན་འདི་ལུ་ 
མཁོ་ཆས་དང་ སྦྱོང་བརྡར་ཚུ་ ལེགས་ཤོམ་ཡོདཔ་ངེས་བདེན་བཟོ་དགོ།  

རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་གྱི་ཁྲིམས་ཐོག་སྟངས་འཛིན།    
115. རྒྱལ་ཡོངས་རྐྱེན་ངན་འཛིན་སྐྱོང་ལས་ཁུངས་འདི་གིས་ བཅའ་ཁྲིམས་འདི་གི་ནང་གསལ་

ལྟར་གཞི་བཙུགས་ཡོད་པའི་ རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་ ཡང་
ན་ དབང་འཛིན་གྱི་བཀའ་རྒྱ་ཅིག་གི་ཐོག་གཞི་བཙུགས་ཡོད་པའི་ དེ་ལུགས་ཀྱི་རྐྱེན་ངན་
འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་གཞན་ཚུའི་ བཀོད་སྒྲིག་ རིམ་སྒྲིག་ འགོ་
འདྲེན་ དེ་ལས་མཉམ་འབྲེལ་ཚུ་ གཏན་འཁེལ་བཟོ་ནི་ལུ་ བཅའ་ཡིག་དང་སྒྲིགས་གཞི་
ཚུ་བཟོ་དགོ། 

ལེའུ་ ༡༡ པ།

རྒུད་གསོའི་གྲོགས་རམ་དང་ རྒུད་འཐུས།

རྒུད་གསོའི་གྲོགས་རམ།
116. རྒྱལ་ཡོངས་རྐྱེན་ངན་འཛིན་སྐྱོང་ ལས་ཁུངས་འདི་གིས་ རྒུད་གསོའི་གྲོགས་རམ་ལུ་ ཉུང་

ཤོས་ཀྱི་གནས་ཚད་དང་ བྱ་སྒོའི་རིམ་པ་བཟོ་དགོ།

117. རྐྱེན་ངན་ལས་བརྟེན་པའི་ཉམས་རྒུདཔ་ཚུ་ལུ་ རྒུད་གསོའི་གྲོགས་རམ་སྤྲོད་པའི་སྐབས་ 
ཕོ་མོ་དབྱེ་བ་ ཁ་སྐད་ ཆོས་ལུགས་ སྲིད་དོན་ ཡང་ན་ གནས་འབབ་གཞན་ཚུ་ལུ་
གཞིར་བཞག་ཐོག་ ཉེ་རིང་ཕྱེ་ནི་མེད། 

རྒུད་གསོའི་སྐབས་ རྒྱུ་དངོས་ལག་ལེན་ བརླག་སྟོར་ དེ་ལས་ཉམས་ཆག་གི་རྒུད་འཐུས།
118. རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་འདི་གིས་ རྒུད་གསོ་ གདོང་ལན་ དེ་ལས་ 

བསྐྱར་གསོའི་འགོ་འདྲེན་སྐབས་ རྒྱུ་དངོས་ ལག་ལེན་ བརླག་སྟོར་ ཡང་ན་ ཉམས་
ཆག་ཤོར་ཡོད་པའི་མི་ངོམ་ ཡང་ན་ སྒེར་སྡེ་ངོ་བོ་ཚུ་ལུ་ རྫོང་ཁག་གི་ལོ་བསྟར་འཆར་
དངུལ་ནང་ལས་ རྒུད་འཐུས་བྱིན་ཚུགསཔ་ངེས་བདེན་བཟོ་དགོ། 

119. བཅའ་ཁྲིམས་འདི་གི་དོན་ཚན་༡༡༨ ནང་གསལ་ལྟར་གི་རྒུད་འཐུས་འདི་ བཅའ་ཁྲིམས་འདི་
གི་འོག་ལུ་ བཟོ་བའི་ ལམ་སོྟན་དང་ གནས་ཚད་ཐོག་བཟོ་ཡོད་མི་དང་ འཁྲིལ་བྱིན་དགོ།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༢

120. བརླག་སྟོར་ ཡང་ན་ ཉམས་ཆག་ཤོར་བའི་དངུལ་བསྡོམས་འདི་ ཉེན་བཅོལ་གྱི་སྲིད་བྱུས་
ནང་གསལ་ལྟར་ལོག་ཐོབ་ནི་ ཡང་ན་ ཐོབ་ཚུགས་པའི་སྐབས་དོན་ལུ་ བརླག་སྟོར་ ཡང་
ན་ ཉམས་ཆག་ཤོར་ཡོད་པའི་རྒུད་འཐུས་མི་ཐོབ།    

ཉེན་བཅོལ་ཐོབ་བརྗོད།
121. འབྲེལ་ཡོད་རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་འདི་གིས་ ལག་ལེན་ག་སྟེ་འཐབ་

དགོ་སར་ ཉེན་བཅོལ་ཐོབ་བརྗོད་ཀྱི་མ་དངུལ་ གང་མགྱོགས་བྱིན་ཐབས་ལུ་ ཉེན་བཅོལ་
ལས་སྡེ་དང་གཅིག་ཁར་ འབྲེལ་བ་འཐབ་དགོ།    

122. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་འདི་གིས་ ལག་ལེན་ག་སྟེ་འཐབ་ངོ་བདེ་སར་ 
ཉེན་ཁ་བཤུད་ཐབས་ངེས་བདེན་བཟོ་ནི་ལུ་ མི་ངོམ་རེ་རེ་བཞིན་དང་ ཚོང་སྡེ་ཚུ་ལུ་ ཚེ་
སྲོག་དང་རྒྱུ་དངོས་ཚུ་ རྐྱེན་ངན་ལས་ཉེན་བཅོལ་འབད་ནི་ལུ་ སེམས་ཤུགས་སྐྱེད་བཅུག་
དགོ།    

དཀའ་རྙོགས་སེལ་ཐབས་ལམ་ལུགས།   
123. རྒྱལ་ཡོངས་རྐྱེན་ངན་འཛིན་སྐྱོང་དབང་འཛོན་གྱིས་ གདོང་ལན་དང་རྒུད་གསོ་འགོ་འདྲེན་

འཐབ་སྐབས་ མི་ངོམ་ག་འབད་རུང་ཅིག་ལུ་ དཀའ་རྙོགས་འབྱུང་ཚེ་ དཀའ་རྙོགས་སེལ་
ཐབས་ལམ་ལུགས་ཅིག་ གཞི་བཙུགས་འབད་དགོ། 

ལེའུ་ ༡༢ པ།
གནོད་འགེལ་དང་ཉེས་བྱ།

གནང་བ་ཅན་གྱི་མི་ངོའི་བརྫུས་གཟུགས།   
124. མི་ངོ་ཅིག་གིས་ བཅའ་ཁྲིམས་འདི་གི་ནང་གསལ་ལྟར་ གནང་བ་ཅན་གྱི་མི་ངོ་ག་འབད་

རུང་ཅིག་ཨིནམ་སྦེ་ མི་ངོའི་བརྫུས་གཟུགས་བཟོ་བ་ཅིན་ ཉེས་འཛུགས་ཐོག་ ཉེས་ཕྲའི་
གནོད་འགེལ་གྱི་ ཉེས་བྱ་སྨིན་དགོ།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༣

བར་གེགས།   
125. གལ་སྲིད་ མི་ངོ་ཅིག་གིས་ འོས་འཚམས་ལྡན་པའི་ རྒྱུ་མཚན་བཀོད་ནི་ཡོད་ན་མ་

གཏོགས་ དེ་མིན་ གནང་བ་ཅན་གྱི་མི་ངོ་ག་འབད་རུང་ཅིག་ལུ་ བཅའ་ཁྲིམས་འདིའི་ནང་
གསལ་གྱི་ལས་འགན་སྒྲུབ་ནིའི་ནང་ བར་གེགས་རྐྱབ་ན་ ཉེས་པ་ཡང་ཕྲའི་ གནོད་འགེལ་
གྱི་ཉེས་བྱ་སྨིན་དགོ།

མ་གནས་པ།   
126. གལ་སྲིད་ མི་ངོ་ཅིག་གིས་ འོས་འཚམས་ལྡན་པའི་ རྒྱུ་མཚན་བཀོད་ནི་ཡོད་ན་མ་གཏོགས་ 

དེ་མིན་ བཅའ་ཁྲིམས་འདི་གི་ནང་གསལ་ལྟར་གྱི་བཀོད་ཁྱབ་བྱིན་མི་ལུ་མ་གནས་ན་ ཉེས་
པ་ཡང་ཕྲའི་ གནོད་འགེལ་གྱི་ ཉེས་བྱ་སྨིན་དགོ།

ཐོབ་བརྗོད་རྫུས་མ།
127. མི་ངོ་ཅིག་གིས་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ཅིག་ལས་ རྒུད་གསོའི་གྲོགས་

རམ་ ཡང་ན་ ཁེ་ཕན་གཞན་གང་རུང་ལེན་ཐབས་ལུ་ ཐོབ་བརྗོད་རྫུས་མ་བཀོད་ན་ ཉེས་
འཛུགས་ཐོག་ ཉེས་པ་ཡང་ཕྲའི་གནོད་འགེལ་སྨིན་དགོ། 

ཚུལ་མིན་གཡོ་སྤྱོད།     
128. གལ་སྲིད་ མི་ངོམ་ཅིག་གིས་ བཅའ་ཁྲིམས་འདི་གི་ནང་གསལ་ལྟར་ འཐོན་ཁུངས་གང་

རུང་ཅིག་དམ་འཛིན་ ཡང་ན་ བཅོལ་བཞག་མི་ དེ་ལུགས་ཀྱི་འཐོན་ཁུངས་ཚུ་ ཡང་
ན་ ཆ་ཤས་གང་རུང་ཅིག་ ཚུལ་མིན་གཡོ་སྤྱོད་འཐབ་པ་ ཡང་ན་ བསམ་བཞིན་དུ་ མི་
ངོ་གཞན་ག་འབད་རུང་ཅིག་ལུ་ ནན་བསྐུལ་ཐོག་ འབད་བཅུག་ཚེ་ ཉེས་འཛུགས་ཐོག་ 
རྒྱལ་ཁབ་ཀྱི་ འབྲེལ་ཡོད་ཁྲིམས་ཚུའི་འོག་ ལྐོག་ཟའི་གནོད་འགེལ་གྱི་ ཉེས་སྐྱོན་ཨིན་
པར་བརྩི་དགོ།

བརྡ་དཀྲོགས་རྫུས་མ ཡང་ན་ ཉེན་བརྡ།
129. མི་ངོ་ཅིག་གིས་ རྐྱེན་ངན་ ཡང་ན་ འདི་གི་ཉེན་ཚུབས་ ཡང་ན་ གནོད་ཤུགས་ཀྱི་སྐོར་ 

བརྡ་དཀྲོགས་རྫུས་མ་ ཡང་ན་ ཉེན་བརྡ་བྱིན་པ་ ཡང་ན་ བཀྲམ་མི་འདི་གིས་ འཇིགས་
སྣང་གི་རྒྱུ་རྐྱེན་ལུ་འགྱུར་བ་ཅིན་ ཉེས་འཛུགས་ཐོག་ ཉེས་པ་ཡང་ཕྲའི་གནོད་འགེལ་ཨིན་
པར་བརྩི་དགོ། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༤

སྣང་མེད་ཀྱི་སྒྲིག་གཡོག།
130. བཅའ་ཁྲིམས་་འདི་གི་མངའ་འོག་ འགན་སྤྲོད་འབད་བའི་ ཁག་འགན་ལྡན་པའི་ འགོ་

དཔོན་ཅིག་གིས་ ལྟ་བཀོད་པ་ལས་ ཡིག་ཐོག་གི་གནང་བ་མེད་པའི་ཁར་ ཡང་ན་ ཁྲིམས་
མཐུན་གྱི་རྒྱུ་མཚན་ཡང་མེད་པར་ སྒྲིག་གཡོག་ལས་ ཆད་སྡོད་པ་ ཡང་ན་ སྒྲིག་གཡོག་
མ་རྒྱུག་པ་ ཡང་ན་ སྒྲིག་གཡོག་ ཡང་ན་ ཡིག་ཚང་ལས་ ཟུར་སྡོད་ན་ ཉེས་འཛུགས་
ཐོག་ ཉེས་པ་ཡང་ཕྲའི་གནོད་འགེལ་ སྨིན་དགོ། 

བཅའ་ཁྲིམས་ནང་མ་ཚུད་པའི་ གནོད་འགེལ།
131. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་གྱིས་ དམིགས་བསལ་གནོད་འགེལ་ཅིག་ 

བཅའ་ཁྲིམས་འདི་ནང་མ་ཚུད་ན་  རྒྱལ་ཡོངས་ལས་མིའི་ གླ་ཚད་དམའ་ཤོས་ཀྱི་ ཉིན་
གྲངས་དགུ་བཅུ་ཚུན་གྱི་ འོས་འཚམས་ཀྱི་ ཉེས་ཆད་བཀལ་ཆོག།

ལེའུ་ ༡༣ པ།

སྣ་ཚོགས་དགོངས་དོན།

ས་གནས་ཀྱི་རྐྱང་བྱུང་ འབྱུང་རྐྱེན།  
132. ས་གནས་ཀྱི་རྐྱང་བྱུང་ འབྱུང་རྐྱེན་འདི་ མི་དང་ རྒྱུ་དངོས་ལུ་ གྲམ་ཤུགས་ཁྱབ་ཆེར་

མེདཔ་དང་ འབྲེལ་ཡོད་ལས་སྡེ་ཚུ་གིས་ དུས་རྒྱུན་གྱི་འགོ་འདྲེན་ཐོག་ འཛིན་སྐྱོང་འཐབ་
ཚུགས་པའི་ འབྱུང་རྐྱེན་ཅིག་ཨིནམ་དང་ དེ་ལུགས་ཀྱི་འབྱུང་རྐྱེན་འདི་ལུ་ ཚབས་རྡོལ་
མཁོ་སྒྲུབ་དང་ མ་དངུལ་གྱི་དགོས་མཁོ་མེདཔ་ཨིན།  

ངོས་ལེན་ དང་ལེན། 
133. བཅའ་ཁྲིམས་འདི་གི་ནང་གསལ་ལྟར་ གཞི་བཙུགས་ཡོད་པའི་ རྐྱེན་ངན་འཛིན་སྐྱོང་ཚོགས་

ཆུང་ཚུ་ནང་ གྲལ་གཏོགས་ཀྱི་གྲངས་སུ་ ཨམ་སྲུའི་གྱངས་ཁ་འོས་ལྡན་ཡོདཔ་ ངེས་བརྟན་
བཟོ་དགོ།

134. སྲོག་སྐྱབས་དང་ གདོང་ལན་ རྒུད་གསོ་ཚུ་འགོ་འདྲེན་སྐབས་ ཨ་ལོ ཨམ་སྲུ་ མི་རྒན་
ཤོས་ཚུ་དང་ དབང་པོ་སྐྱོན་ཅན་ཚུ་ལུ་ དམིགས་བསལ་གྱི་བདག་འཛིན་འཐབ་དགོ།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༥

མི་སྡེའི་ལས་ཚོགས་ ཆོས་སྡེ་ལྷན་ཚོགས་ དེ་ལས་ཁས་བླངས་པ་ཚུ་གིས་གྲལ་གཏོགས། 
135. གཞུང་གིས་རྐྱེན་ངན་གྱི་ཉེན་ཁ་མར་ཕབ་འབད་ནི་དང་ རྐྱེན་ངན་འཛིན་སྐྱོང་གི་ལས་དོན་ཚུ་ 

འགོ་འདྲེན་འཐབ་མི་ནང་ རྒྱབ་སྐྱོར་འབད་ཐབས་ལུ་ རྐྱེན་ངན་འཛིན་སྐྱོང་ལས་ཁུངས་
འདི་གིས་ མི་སྡེའི་ལས་ཚོགས་ ཆོས་སྡེ་ལྷན་ཚོགས་ དེ་ལས་ཁས་བླངས་པ་ཚུ་གིས་ 
འདི་ནང་གྲལ་གཏོགས་འབད་ནི་ལུ་ སེམས་ཤུགས་བསྐྱེད་བཅུག་དགོ།

136. རྐྱེན་ངན་འཛིན་སྐྱོང་ལས་ཁུངས་འདི་གིས་ རྐྱེན་ངན་ཉེན་ཁ་མར་ཕབ་དང་ རྐྱེན་ངན་འཛིན་
སྐྱོང་གི་ལས་དོན་ཚུ་ནང་ མི་སྡེའི་ལས་ཚོགས་ ཆོས་སྡེ་ལྷན་ཚོགས་ དེ་ལས་ཁས་བླངས་
པ་ཚུ་གིས་ གྲལ་གཏོགས་འབད་ནི་ལུ་ ལམ་སྟོན་བཟོ་དགོ།  

འགན་སྤྲོད།  
137. རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་དང་ རྫོང་ཁག་རྐྱེན་ངན་འཛིན་སྐྱོང་ཚོགས་

ཆུང་གི་ཁྲི་འཛིན་ དེ་ལས་འགོ་འདྲེན་མཉམ་འབྲེལ་པ་ རྒཔོ་དང་ཁྲོམ་དཔོན་/ཁྲོམ་སྡེ་
འཐུས་མི་ཚུ་གིས་ ཁོང་རའི་འོས་འབབ་དང་བསྟུན་པའི་བྱ་སྒོ་གང་རུང་ཅིག་ མི་ངོ་ག་
འབད་རུང་ཅིག་ལུ་ གལ་སྲིད་ ཆ་རྐྱེན་དང་ ཚད་འཛིན་གང་རུང་ཅིག་ཡོད་ཚེ་ དེ་དང་
འཁྲིལ་ ཡིག་ཐོག་གི་འགན་སྤྲོད་ཕྱིར་སྤེལ་འབད་ཆོག།  

འཁྲི་བ་ལས་ཉེན་སྐྱོབ།  
138. བཅའ་ཁྲིམས་འདི་གི་དགོངས་དོན་འོག་ལུ་ ལས་དོན་འཐབ་པའི་མི་ངོམ་ཅིག་གིས་ ཁ་ཞེ་

གཉིས་མེད་ཀྱི་སྒོ་ལས་དང་ ལཱ་འགན་གྱི་རིམ་ལུགས་ཐོག་ གང་རུང་འབད་བ་ ཡང་ན་མ་
འབད་བར་བཞག་མི་འདི་ཉེས་པ་མི་འཁྲི། ཨིན་རུང་ མི་ངོ་དེ་ཚུ་གིས་འཐབ་པའི་ངན་ལྷད་
ཀྱི་བྱ་སྤྱོད་ཚུ་ བཀག་ཆ་འདི་ཁར་མི་ཚུད།

ས་སྟོང་ ཡང་ན་ བསྐོ་བཞག་གི་སྐྱོན་གྱིས་ དང་ལེན་ ཡང་ན་ མཛད་རིམ་ཆ་མེད་མེན་པ།  
139. བཅའ་ཁྲིམས་འདི་གི་ནང་གསལ་ལྟར གསར་བཙུགས་ཡོད་པའི་དབང་འཛིན་གྱིས་ དང་

ལེན་ ཡང་ན་ མཛད་རིམ་འཐབ་མི་ཚུ་ དབང་འཛིན་འདི་ནང་གི་འཐུས་མིའི་ས་སྟོང་ཡོད་
པ་ ཡང་ན་ དབང་འཛིན་གྱི་འཐུས་མིའི་བཀོད་སྒྲིགས་ལུ་ སྐྱོན་དང་ལྡན་པའི་རྒྱུ་མཚན་
ཙམ་ཅིག་གིས་ ཆ་མེད་མི་འགྱོ།     



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༦

བཅའ་ཡིག་དང་སྒྲིགས་གཞི་བཟོ་ནིའི་དབང་ཚད།  
140. རྐྱེན་ངན་འཛིན་སྐྱོང་ལས་ཁུངས་འདི་གིས་ བཅའ་ཁྲིམས་འདི་གི་དགོངས་དོན་ཚུ་ལག་

ལེན་འཐབ་ནི་ལུ་ དུས་དང་དུས་སུ་ བཅའ་ཡིག་དང་སྒྲིགས་གཞི་ཚུ་བཟོ་ཆོག། 
141. འབྲེལ་ཡོད་ལས་སྡེ་ཚུ་གིས་ རྐྱེན་ངན་འབྱུང་པའི་སྐབས་སུ་དང་ དེའི་ཤུལ་ དང་ལེན་གྱི་

ཐོ་དེབ་ཚུ་ ཚུལ་མཐུན་སྦེ་བཞག་དགོ། དེ་མ་ཚད་ གནས་ཚུལ་དེ་ཚུ་ སྦ་གསང་མེད་པར་ 
མི་དམངས་ལུ་ཐོབ་ཐབས་ཡོདཔ་སྦེ་བཞག་དགོ། 

འཕྲི་སྣོན།  
142. ཚོགས་ཁང་རང་སོའི་ འཐུས་མི་ཡོངས་བསྡོམས་ལས་གསུམ་དཔྱ་གཅིག་གིས་གྲོས་དོན་

ཕུལ་ཏེ་ བཅའ་ཁྲིམས་འདི་ལུ་ ཁ་སྐོང་དང་ བསྒྱུར་བཅོས་ ཡང་ན་ ཆ་མེད་བཅས་ཀྱི་ 
འཕྲི་སྣོན་གང་རུང་འབད་དགོཔ་ཐོན་ཚེ་ ཚོགས་ཁང་རང་སོའི་ཕྱེད་མང་གི་ཐོག་ལས་ ཡང་
ན་ སྤྱི་ཚོགས་ལྷན་བཞུགས་ནང་ཨིན་པ་ཅིན་ ཚོགས་རྒྱན་བསྐྱུར་མིའི་གྲལ་ལུ་ཡོད་པའི་
འཐུས་མི་ཡོངས་བསྡོམས་ཀྱི་གསུམ་དཔྱ་གཉིས་ལས་མ་ཉུང་བའི་ཚོགས་རྒྱན་ཐོག་ལས་
འགྲུབ་དགོ།

ཚིག་དོན་དབང་ཚད།  
143. གལ་སྲིད་ རྫོང་ཁ་དང་ དབྱིན་སྐད་ཀྱི་ཚིག་གཉིས་ཀྱི་བར་ན་ གོ་དོན་མ་འདྲཝ་རེ་ཐོན་ཚེ་ 

རྫོང་ཁའི་ཚིག་དོན་ལུ་ཆ་གནས་བཟུང་དགོ། 

ངེས་ཚིག།  
144. བཅའ་ཁྲིམས་འདི་ནང་ གོ་དོན་གཞན་ལེན་དགོཔ་ཡོད་ན་མ་གཏོགས་ དེ་མིན་:

1) “ལས་སྡེ་” ཟེར་མི་འདི་ ལྷན་ཁག་ རྫོང་ཁག་བདག་སྐྱོང་ ས་གནས་གཞུང་ རང་
སྐྱོང་ལས་འཛིན་ དེ་ལས་ གཞུང་གི་མངའ་དབང་ལུ་ཡོད་པའི་ལས་སྡེ་ཚུ་ལུ་གོ། 

2) “དབང་འཛིན་” ཟེར་མི་འདི་ རྒྱལ་ཡོངས་རྐྱེན་ངན་འཛིན་སྐྱོང་དབང་འཛིན་ལུ་གོ། 
3) “ལྕོགས་གྲུབ་གོང་འཕེལ་” ཟེར་མི་འདི་ རྐྱེན་ངན་འཛིན་སྐྱོང་གི་འཁོར་རིམ་ལུ་ དོན་

སྨིན་ཅན་གྱི་ཕན་ཤུགས་ཡར་དྲག་དོན་ལུ་ མི་སྟོབས་ འཕྲུལ་རིག་ མ་དངུལ་ 
གཙུག་སྡེ་ཚུ་ ངོས་འཛིན་ བསྒྲུབ་ནི་དང་ ཐོན་ཁུངས་གསར་གཏོད་འབད་ནི་ལུ་གོ། 

4) “ཚེ་གཟུགས་གནོད་པ་” ཤི་རྐྱེན་དང་ རྨ་ སྐྱོན་ཕོག་མི་གཉིས་ཆ་རང་ཚུདཔ་ཨིན།  



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༧

5) “ཚོགས་ཆུང་” ཟེར་མི་འདི་ རྫོང་ཁག་རྐྱེན་ངན་འཛིན་སྐྱོང་ཚོགས་ཆུང་ལུ་གོ། 
6) “འབྲེལ་སྤྱོད་ལྕོགས་གྲུབ་” ཟེར་མི་འདི་ མི་ཚུ་དང་ ལས་སྡེ་ དེ་ལས་རིམ་ལུགས་

ཀྱིས་ རིག་རྩལ་དང་ ཐོན་ཁུངས་ཡོད་མི་ཚུ་ ལག་ལེན་འཐབ་སྟེ་ རྐྱེན་ངན་ཅིག་
གི་འཛིན་སྐྱོང་འབད་ནི་གི་འཇོན་ཐངས་ལུ་གོ། 

7) “རྐྱེན་ངན་འཛིན་སྐྱོང་གི་གནད་ཁག་ཆེ་བའི་མཐུན་རྐྱེན་” ཟེར་མི་འདི་ རྐྱེན་ངན་
ཅིག་ ཤེས་ཚོར་དང་ འཛིན་སྐྱོང་འབད་ནི་ལུ་གནད་ཁག་ཆེ་བའི་ གཞི་བཀོད་ཅན་ 
ཐབས་རིག་གི་མཐུན་རྐྱེན་ དེ་ལས་ རིམ་ལུགས་ལུ་གོ། 

8) “ལས་ཁུངས་” ཟེར་མི་འདི་ རྐྱེན་ངན་འཛིན་སྐྱོང་ལས་ཁུངས་ལུ་གོ།  
9) “རྐྱེན་ངན་” ཟེར་མི་འདི་ བཅའ་ཁྲིམས་འདི་གི་དོན་ཚན་༡༣༢ པའི་དབང་ལས་

མ་འགེལ་བར་ རང་བཞིན་གྱིས་ ཡང་ན་ མི་གིས་འབད་ མཐའ་འཁོར་གནས་
སྟངས་ཀྱི་ཉམས་ཆག་ ཤི་གྲངས་ཡར་འཕར་ ན་ཚ་ ཡང་ན་ རྨ་ རྐྱེན་ དེ་ལས་ 
འཚོ་རྟེན་ཚུ་གཏོར་ཤིག་ ཡང་ན་ རྒྱུན་བཅད་ཚུའི་རྒྱུ་རྐྱེན་ལས་བརྟེན་ བཅའ་
ཁྲིམས་འདི་གི་ལེའུ་ ༩ པའི་ ནང་གསལ་ལྟར་ དབྱེ་རིམ་ཕྱེ་དོ་བཟུམ་ མི་ ཡང་
ན་ ས་ཁོངས་ལུ་གནོད་པ་བཀལ་མི་ལུ་གོ།

10) “རྐྱེན་ངན་འཛིན་སྐྱོང་” ཟེར་མི་འདི་ གཤམ་གསལ་དམིགས་གཏད་ཚུ་གྲུབ་ནི་
ལུ་ འཆར་གཞི་བཟོ་ནི་ འགོ་འདྲེན་འཐབ་ནི་ མཉམ་འབྲེལ་འབད་ནི་ དེ་ལས་ 
ཐབས་ལམ་ཚུ་ལག་ལེན་དངོས་འཐབ་འབད་མི་འདི་ རྒྱུན་ལྡན་དང་ གཅིག་སྒྲིལ་
ལྡན་པའི་ ལས་ཚན་སྣ་ཚོགས་གི་བྱ་རིམ་ཅིག་ལུ་གོ། 
(ཀ) རྐྱེན་ངན་གྱི་ཉེན་ཁ་སྔོན་འགོག་དང་ མར་ཕབ་འབད་ནི།
(ཁ) རྐྱེན་ངན་གྱི་ཉེན་ཚུབས་ཞི་ཐབས།
(ག) ལྕོགས་གྲུབ་གོང་འཕེལ།
(ང) ཚབས་རྡོལ་གྲ་སྒྲིག།
(ཅ) རྐྱེན་ངན་ལུ་ དོན་སྨིན་ཅན་གྱི་གདོང་ལན།
(ཆ) དོན་སྨིན་ཅན་གྱི་འཚོལ་ཞིབ་ སྲོག་སྐྱོབས་ སྤོ་བཤུད་ དེ་ལས་རྒུད་

གསོ་འགོ་འདྲེན། དེ་ལས་
(ཇ) བསྐྱར་གསོ་དང་ བསྐྱར་བསྐྲུན་ལས་དོན། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༨

11) “རྐྱེན་ངན་འཛིན་སྐྱོང་ཐབས་ལམ་སྲིད་བྱུས་གཞི་བཀོད་” ཟེར་མི་འདི་ གནད་དོན་
གཞན་གྱི་ནང་གསེས་ལས་ཡང་ གཤམ་འཁོད་གཞི་རྩ་ཚུ་ལུ་ ཁྱབ་པའི་སྲིད་བྱུས་
ཅིག་ལུ་གོ་མི་ཚུ་ཡང་:  
(ཀ) དོན་སྨིན་ཅན་ མཉམ་འབྲེལ་ལེགས་ཤོམ་ཡོདཔ་ དེ་ལས་ མི་

དམངས་ཀྱིས་གྲལ་གཏོགས་ཡོད་པའི་ རྐྱེན་ངན་འཛིན་སྐྱོང་གི་ ལམ་
ལུགས་གཞི་བཙུགས་འདི་ ལེགས་ལྡན་གཞུང་སྐྱོང་གི་གཞི་རྟེན་ཆ་རྐྱེན་
ཅིག་ཨིན་མི་ལུ།  

(ཁ) འབྲེལ་ཡོད་ཁེ་རྒུད་ཅན་ཆ་མཉམ་གྱིས་ རྒྱ་ཆེཝ་འབད་བཅའ་མར་
གཏོགས་ཚུགསཔ་ ངེས་བདེན་བཟོ་ཐབས་ལུ་ བྱ་སྟབས་བདེ་བའི་
གནས་སྟངས་གསར་གཏོད་འབད་ནི།   

(ག) རྐྱེན་ངན་འཛིན་སྐྱོང་འཐབ་ནི་ལུ་ གནོད་ཉེན་སྣ་ཚོགས་ཀྱི་ཐབས་ཤེས་
ཅིག་ ཡར་དྲག་གཏང་ནི།    

(ང) གཞི་བཀོད་ཅན་གྱི་རྨང་གཞི་ གསར་གཏོད་འབད་ནི་དང་ རྩ་བརྟན་
བཟོ་ནི།    

(ཅ) མི་ངོམ་ཚུ་ལུ་ སྔོན་འགོག་དང་ གྲ་སྒྲིག་གི་ལམ་སྲོལ་ ཡར་དྲག་གཏང་
ནི་།    

(ཆ) ཐོན་ཁུངས་ལག་ལེན་འཐབ་ཐངས་ཀྱི་ལམ་སྟོན་དང་གྲུབ་འབྲས་ཀྱི་སྙན་
ཞུ་འབད་ཐངས་ལུ་ཐབས་ལམ་གྱི་གཙོ་རིམ་ཅིག་གཞི་བཙུགས་འབད་
ཐོག་ གཞུང་གི་དྭངས་གསལ་དང་ འགན་ཁྲི་རྩ་བརྟན་བཟོ་ནི། 

12) “རྐྱེན་ངན་ཉེན་ཁ་མར་ཕབ་” ཟེར་མི་འདི་ ཡུན་བརྟན་གོང་འཕེལ་རྒྱ་ཆེ་བའི་གཞི་
བཀོད་ནང་འཁོད་ གནོད་ཉེན་གྱིས་གནོད་པའི་འགྲམ་ཤུགས་ལས་ ཟུར་ཐབས་
དང་ ཚད་འཛིན་འབད་ནི་ དེ་ལས་ རྐྱེན་ངན་གྱི་ཉེན་ཅན་དང་ ཉེན་ཁ་འདི་ མི་སྡེ་
ཡོངས་ནང་ མར་ཕབ་འབད་ནིའི་འོས་འབབ་བརྩི་འཇོག་ཐོག་ དམིགས་པ་བསྐྱེད་
ནི་གི་གཞི་བཀོད་ ལས་སྣ་ལུ་གོ། 

13) “གནོད་ཉེན་” ཟེར་མི་འདི་ མི་གི་ཚེ་སོྲག་ རྒྱུ་དངོས་ ལས་དོན་ ཡང་ན་ རང་
བཞིན་གནས་སྟངས་ཚུ་ལུ་ གནོད་སྐྱོན་རྐྱབ་སྟེ་ རྐྱེན་ངན་ཚབས་ཆེན་གྱི་ རྒྱུ་རྐྱེན་
ལུ་ཐུག་པའི་ གནད་གཞི་ རྒྱུ་རྫས་ ཡང་ན་ གནས་སྟངས་ཅིག་ལུ་གོ། 



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༣༩

14) “གནོད་ཉེན་ཅན་གྱི་ས་ཁོངས་ས་ཁྲ་” ཟེར་མི་འདི་འབྱུང་ཉེ་བའི་གནོད་ཉེན་ཅིག་ལུ་
བརྟེན་ཉེན་ཁ་ཆེ་བའི་ས་རི་ས་ཁོངས་ཅིག་ ངོས་འཛིན་འབད་ནི་གི་ ས་ཁྲ་ཅིག་ལུ་
གོ།

15) “ཞི་ཐབས་” ཟེར་མི་འདི་ རྐྱེན་ངན་ ཡང་ན་ འབྱུང་ཉེ་བའི་རྐྱེན་ངན་གནས་སྟངས་
ཀྱི་ ཉེན་ཁ་ འགྲམ་ཤུགས་ ཡང་ན་ གནོད་སྐྱོན་ཚུ་ མར་ཕབ་འབད་ནི་ལུ་ 
དམིགས་པའི་ཐབས་ལམ་ཅིག་ལུ་གོ། 

16) “རྒྱལ་ཡོངས་འཆར་གཞི་” ཟེར་མི་འདི་ རྒྱལ་ཡོངས་རྐྱེན་ངན་འཛིན་སྐྱོང་དང་ 
འབྱུང་ངེས་པའི་ཐབས་ལམ་འཆར་གཞི་འདི་ལུ་གོ། 

17) “རྒྱལ་སྤྱི་གཞུང་མིན་ལས་ཚོགས་” ཟེར་མི་འདི་ ཕྱིའི་རྒྱལ་ཁབ་ཅིག་ནང་ རྒྱལ་སྤྱི་
གཞུང་མིན་ལས་ཚོགས་ཅིག་འབད་ ཐོ་བཀོད་གྲུབ་པའི་ མི་སྡེ་ལས་ཚོགས་ཅིག་
ལུ་གོ། 

18) “ས་ཁོངས་” ཟེར་མི་འདི་ ས་ཆ་དང་ ཁྱིམ་ ཁྱིམ་གྱི་ཆ་ཤས་ ཡང་ན་ གཞི་བཀོད་
གཞན་ ཡང་ན་ འདིའི་ཆ་ཤས་གཞན་གང་རུང་ཅིག་ལུ་གོ།  

19) “གྲ་སྒྲིག་” ཟེར་མི་འདི་ འབྱུང་ཉེ་བའི་རྐྱེན་ངན་གྱི་གནས་སྟངས་ ཡང་ན་ རྐྱེན་
ངན་དང་ འདིའི་གནོད་སྐྱོན་ཅིག་ལུ་འབྲེལ་སྤྱོད་འཐབ་ནིའི་གྲ་སྒྲིག་གི་རིམ་པ་འདི་
ལུ་གོ།  

20) “རྒྱུ་དངོས་” ཟེར་མི་འདི་ འབྲུག་གི་བསྒུལ་ཅན་དང་བསྒུལ་མེད་རྒྱུ་དངོས་བཅའ་
ཁྲིམས་༡༩༩༩ ཅན་མའི་ནང་བཀོད་ཡོད་པའི་ བསྒུལ་ཅན་དང་བསྒུལ་མེད་ཀྱི་རྒྱུ་
དངོས་གཉིས་ཆ་རང་ལུ་གོ། 

21)  “བསྐྱར་གསོ་དང་ བསྐྱར་བསྐྲུན་” ཟེར་མི་འདི་ གཤམ་འཁོད་ལུ་དམིགས་པའི་ 
གོང་འཕེལ་དང་བཅས་པའི་རྒྱུ་སྦུངས་ལུ་ གོ་མི་འདི་ཡང་: 
(ཀ) རྐྱེན་ངན་གྱིས་གནོད་སྐྱོན་རྐྱབ་མི་ཚུ་ སྔར་གྱི་གནས་སྟངས་ལུ་ བསྐྱར་

འཛུགས་འབད་ནི།
(ཁ) རྐྱེན་ངན་གྱི་གནོད་སྐྱོན་འདི་ ཞི་བཅུག་ནི།   
(ག) དེ་བཟུམ་མའི་ རྐྱེན་ངན་ལས་འབྱུང་བའི་ཉེན་ཁ་ཚུ་ ལོག་མི་འབྱུང་ནི་ལུ་ 

མར་ཕབ་འབད་ཚུགས་པའི་ གནས་སྟངས་གསར་གཏོད་འབད་ནི།



འབྲུག་གི་རྐྱེན་ངན་འཛིན་སྐྱོང་བཅའ་ཁྲིམས་༢༠༡༣ ཅན་མ། ༤༠

22) “ཉེན་ཁ་” ཟེར་མི་འདི་ གནོད་ཉེན་ལས་བརྟེན་ཏེ་ ཤི་རྐྱེན་ རྨ་ སྐྱོན་ རྒྱུ་དངོས་
ཉམས་ཆག་ ལ་སོགས་པའི་ གྱོང་རྒུད་ཕོག་སྲིད་པའི་གནས་ཚད་ ཡང་ན་ ནུས་
ཚད་ལུ་གོ། 

23) “གདོང་ལན་” ཟེར་མི་འདི་ རྐྱེན་ངན་ཅིག་གི་སྐབས་ ཡང་ན་ དེའི་ཤུལ་ལུ་ དེ་
འཕྲལ་ལས་ རྐྱེན་ངན་ཀྱིས་གནོད་པའི་ མི་དང་ མི་སྡེ་ཚུ་ལུ་ རྒུད་གསོ་བྱིན་ནི་གི་
ཐབས་ལམ་ལུ་གོ་ནི་དང་ གཞན་འབད་དགོ་པའི་ནང་གསེས་ལས་ ལས་དོན་ཚུ་
ཚུད་དགོཔ་ཡང་ དཔེ་འབདན་ འཚོལ་ཞིབ་དང་ སྲོག་སྐྱབས་ སྤོ་བཤུད་ གང་
མགྱོགས་ཀྱི་བརྟག་ཞིབ་ རྒུད་གསོ་བགོ་བཀྲམ་བྱིན་ནི་ལུ་གོ།   

24) “ཐོན་ཁུངས་” མི་སྟོབས་ཐོན་ཁུངས་ འཕྲུལ་ཆས་ འགྲུལ་འཁོར་ སྐྱེལ་འདྲེན་
གྱི་ཐབས་ཤེས་གཞན་ མ་དངུལ་ དེ་ལས་ དེ་ལུགས་ཀྱི་ཐོན་ཁུངས་མཁོ་ཆས་
གཞན་ཚུ་ཚུདཔ་ཨིན།  

25)  “ཞི་བཀོད་ཐབས་ཤེས་” ཟེར་མི་འདི་ གཞི་བཀོད་བཟོ་བསྐྲུན་ཐོག་ གནོད་ཉེན་
འབྱུང་སྲིད་པའི་འགྲམ་ཤུགས་མར་ཕབ་ ཡང་ན་ ཟུར་ནི་ ཡང་ན་ ཐབས་རིག་
སྦྱོར་འཇུག་ཐོག་ གཞི་བཀོད་དང་ རིམ་ལུགས་ཚུ་ནང་ གནོད་ཉེན་ལས་བཀག་
ཚུགས་པའི་ནུས་ཤུགས་དང་ གནོད་མ་ཚུགསཔ་འབད་བཟོ་ནི་ལུ་གོ།

26) “ཞི་བཀོད་མིན་པའི་ཐབས་ཤེས་” ཟེར་མི་འདི་ ཉེན་ཁ་དང་ འགྲམ་ཤུགས་མར་
ཕབ་འབད་ནི་གི་དོན་ལུ་ ཞི་བཀོད་བཟོ་བསྐྲུན་དང་འབྲེལ་བ་མེད་པའི་ རིག་པ་ 
གོམས་སྲོལ་ ཡང་ན་ མོས་མཐུན་ཚུ་ལག་ལེན་འཐབ་པའི་ ཐབས་ལམ་གང་རུང་
ཅིག་ལུ་གོ། 

27) “ཉེན་ཅན་” ཟེར་མི་འདི་ གཟུགས་ མི་སྡེ་ དཔལ་འབྱོར་ དེ་ལས་ མཐའ་འཁོར་
གནས་སྟངས་ཀྱི་རྒྱུ་རྐྱེན་ཚུ་ ཡང་ན་ བྱ་རིམ་ཚུ་ལས་བརྟེན་པའི་གནས་སྟངས་
ཀྱིས་ མི་སྡེ་ཚུ་ལུ་ གནོད་ཉེན་གྱི་འགྲམ་ཤུགས་ ལྷག་པར་དུ་ གནོད་ཚུགསཔ་
བཟོ་་མི་ཅིག་ལུ་གོ། དེ་ལས་

28) “ཉེན་ཅན་ས་ཁྲ” ཟེར་མི་འདི་ འབྱུང་སྲིད་པའི་གནོད་ཉེན་ལས་བརྟེན་ མི་དང་ 
རང་བཞིན་གནས་སྟངས་ ཡང་ན་ རྒྱུ་དངོས་ཚུ་ལུ་ཉེན་ཁ་ཡོད་པའི་ ས་ཕྱོགས་
ངེས་ཏིག་ཅིག་ བཏོན་པའི་ས་ཁྲ་ལུ་གོ། 



སྨོན་ཚིག།

དེང་སང་དུས་ཀྱི་འཕོ་འགྱུར་ལ་བརྟེན་ནས།།
སྔོན་དཔག་མི་ནུས་འབྱུང་བཞིའི་འཇིགས་པ་སོགས།།
ཡུལ་ཕྱོགས་གང་དང་གང་དུ་འབྱུང་སྲིད་པས།།
སྐྱོབ་ཐབས་མ་ལུས་སྒྲིག་པར་ཆེད་དུ་བརྩོན།།

དཔལ་ལྡན་འབྲུག་གཞུང་ནང་སྲིད་ལྷན་ཁག་ནས།།
འབངས་འཁོར་རྣམས་དང་དངོས་འབྱོར་ཇི་ཡོད་པར།།
གནོད་རྐྱེན་བརླག་གཏོར་སྔོན་འགོག་བསྐྱར་གསོའི་ཕྱིར།།
རྐྱེན་ངན་འཛིན་སྐྱོང་བཅའ་ཁྲིམས་འདི་བརྩམས་པས།།

དེ་ལ་འབྲེལ་ཡོད་ཀུན་གྱིས་གཞིར་བརྟེན་ཐོག།
ལག་ལེན་ཚུལ་བཞིན་བསྟར་བའི་ཕན་འབྲས་ཀྱིས།།
རང་རེའི་ཆོས་ལྡན་རྒྱལ་ཁམས་ཕྱོགས་མཚམས་སུ།།
རྣམ་ཀུན་བདེ་བ་ལྡན་པའི་སྨོན་འདུན་ཞུ།།

